
DEKRET 
Nr. 283, datë 4.8.2025 

 
PËR DALJEN NË REZERVË TË 

OFICERIT ME GRADË MADHORE 
 

Në mbështetje të nenit 93 të Kushtetutës, nenit 
9, pika 3, shkronja “g”, të ligjit nr. 64/2014, “Për 
pushtetet dhe autoritetet e drejtimit e të komandimit 
të Forcave të Armatosura të Republikës së 
Shqipërisë”, i ndryshuar, si dhe nenit 14, pika 2, 
shkronja “a” të ligjit nr. 59/2014, “Për karrierën 
ushtarake në Forcat e Armatosura të Republikës së 
Shqipërisë”, i ndryshuar, me propozim të ministrit 
të Mbrojtjes, 

 
DEKRETOJ: 

 
Neni 1 

 
Gjeneral Brigade Ylli Nikoll Pulaj të dalë në 

rezervë. 
 

 Neni 2 
 

Ky dekret hyn në fuqi menjëherë. 
  

PRESIDENT I REPUBLIKËS  
SË SHQIPËRISË 

 Bajram Begaj 
 

DEKRET 
Nr. 284, datë 4.8.2025 

 
PËR LEJIMIN E LËNIES SË 
SHTETËSISË SHQIPTARE 

 
Në mbështetje të nenit 92, shkronjës “c”, nenit 

93 të Kushtetutës; neneve 13, 20 e në vijim të ligjit 
nr. 113/2020, “Për shtetësinë”, i ndryshuar, me 
propozim të ministrit të Brendshëm,  

 
DEKRETOJ: 

 
Neni 1 

 
U lejohet lënia e shtetësisë shqiptare, me kërkesë 

të tyre, shtetasve: 
 

1. Monika Nesti Mandier 
2. Gjorgji Ponto Jankoviq 
3. Fjoralba Mark Toplana 
4. Keidjan Naim Allkaj 
5. Drilon Haziz Polla 
 

Neni 2 
 
Ky dekret hyn në fuqi menjëherë dhe botohet në 

Fletoren Zyrtare.  
 

PRESIDENT I REPUBLIKËS  
SË SHQIPËRISË 

Bajram Begaj 
 

DEKRET 
Nr. 285, datë 4.8.2025 

 
PËR LEJIMIN E LËNIES SË 
SHTETËSISË SHQIPTARE 

 
Në mbështetje të nenit 92, shkronjës “c”, nenit 

93 të Kushtetutës; neneve 13, 14, 20 e në vijim të 
ligjit nr. 113/2020, “Për shtetësinë”, i ndryshuar, me 
propozim të ministrit të Brendshëm,  

 
DEKRETOJ: 

 
Neni 1 

 
U lejohet lënia e shtetësisë shqiptare, me kërkesë 

të tyre, shtetasve: 
1. Miladin Zharko Popoviq 
2. Irida Ylli Muço 
3. Tao Zhuyuan Xuan 
4. Ziqi Tao Xuan 
 

Neni 2 
 
Ky dekret hyn në fuqi menjëherë dhe botohet në 

Fletoren Zyrtare.  
 

PRESIDENT I REPUBLIKËS  
SË SHQIPËRISË 

Bajram Begaj 

DEKRET 
Nr. 286, datë 4.8.2025 

 
PËR LEJIMIN E LËNIES SË 
SHTETËSISË SHQIPTARE 

 
Në mbështetje të nenit 92, shkronjës “c”, nenit 

93 të Kushtetutës; neneve 13, 20 e në vijim të ligjit 
nr. 113/2020, “Për shtetësinë”, i ndryshuar, me 
propozim të ministrit të Brendshëm,  

 
DEKRETOJ: 

 
Neni 1 

 
U lejohet lënia e shtetësisë shqiptare, me kërkesë 

të tyre, shtetasve: 
1. Eridona Sadri Shytaj 
2. Marjus Sulo Beqiraj 
3. Eni Sokol Toto 
4. Malbora Sami Zeka 
5. Daniela Dashnor Spahiu 
 

Neni 2 
 
Ky dekret hyn në fuqi menjëherë dhe botohet në 

Fletoren Zyrtare.  
 

PRESIDENT I REPUBLIKËS  
SË SHQIPËRISË 

Bajram Begaj 
 

DEKRET 
Nr. 287, datë 4.8.2025 

 
PËR DHËNIE TË SHTETËSISË 

SHQIPTARE 
 
Në mbështetje të nenit 92, shkronjës “c”, nenit 

93 të Kushtetutës, neneve 16, 20 e në vijim të ligjit 
nr. 113/2020, “Për shtetësinë”, i ndryshuar, me 
propozim të ministrit të Brendshëm,  

 
DEKRETOJ: 

 
Neni 1 

 
Dhënien e shtetësisë shqiptare, me kërkesë të saj, 

shtetases: 
 

1. Anita Suat Flecken 
 

Neni 2 
 
Ky dekret hyn në fuqi menjëherë dhe botohet në 

Fletoren Zyrtare.  
 

PRESIDENT I REPUBLIKËS  
SË SHQIPËRISË 

Bajram Begaj 
 

DEKRET 
Nr. 288, datë 4.8.2025 

 
PËR DHËNIE TË SHTETËSISË 

SHQIPTARE 
 
Në mbështetje të nenit 92, shkronjës “c”, nenit 

93 të Kushtetutës, neneve 6, 20 e në vijim të ligjit nr. 
113/2020, “Për shtetësinë”, i ndryshuar, me 
propozim të ministrit të Brendshëm,  

 
DEKRETOJ: 

 
Neni 1 

 
Dhënien e shtetësisë shqiptare, me kërkesë të 

tyre, shtetasve: 
1. Arrita Engyl Pallush 
2. Behar Ismail Hoti 
 

Neni 2 
 
Ky dekret hyn në fuqi menjëherë dhe botohet në 

Fletoren Zyrtare.  
 

PRESIDENT I REPUBLIKËS  
SË SHQIPËRISË 

Bajram Begaj 
 

DEKRET 
Nr. 289, datë 4.8.2025 

 
PËR DHËNIE TË SHTETËSISË 

SHQIPTARE 
 
Në mbështetje të nenit 92, shkronjës “c”, nenit 

93 të Kushtetutës, neneve 16, 20 e në vijim të ligjit 
nr. 113/2020, “Për shtetësinë”, i ndryshuar, me 
propozim të ministrit të Brendshëm,  

DEKRETOJ: 
 

Neni 1 
 
Dhënien e shtetësisë shqiptare, me kërkesë të 

tyre, shtetasve: 
1. Teuta Dizdar Lohrum 
2. Alma Kol Finis 
3. Xhelal Petrit Vladi 
4. Ilmi Zenel Molla 
 

Neni 2 
 
Ky dekret hyn në fuqi menjëherë dhe botohet në 

Fletoren Zyrtare.  
 

PRESIDENT I REPUBLIKËS  
SË SHQIPËRISË 

Bajram Begaj 
 

DEKRET 
Nr. 290, datë 4.8.2025 

 
PËR DHËNIE TË SHTETËSISË 

SHQIPTARE 
 
Në mbështetje të nenit 92, shkronjës “c”, nenit 

93 të Kushtetutës, neneve 16, 20 e në vijim të ligjit 
nr. 113/2020, “Për shtetësinë”, i ndryshuar, me 
propozim të ministrit të Brendshëm,  

 
DEKRETOJ: 

 
Neni 1 

 
Dhënien e shtetësisë shqiptare, me kërkesë të saj, 

shtetases: 
1. Adela Myslym Demetja 
 

Neni 2 
 
Ky dekret hyn në fuqi menjëherë dhe botohet në 

Fletoren Zyrtare.  
 

PRESIDENT I REPUBLIKËS  
SË SHQIPËRISË 

Bajram Begaj 
 

 

DEKRET 
Nr. 291, datë 4.8.2025 

 
PËR DHËNIE TË SHTETËSISË 

SHQIPTARE 
 
Në mbështetje të nenit 92, shkronjës “c”, nenit 

93 të Kushtetutës, neneve 16, 20 e në vijim të ligjit 
nr. 113/2020, “Për shtetësinë”, i ndryshuar, me 
propozim të ministrit të Brendshëm,  

 
DEKRETOJ: 

 
Neni 1 

 
Dhënien e shtetësisë shqiptare, me kërkesë të 

tyre, shtetasve: 
1. Anteo Sofokli Çaliqi 
2. Ritjana Jani Ruçi 
 

Neni 2 
 
Ky dekret hyn në fuqi menjëherë dhe botohet në 

Fletoren Zyrtare.  
 

PRESIDENT I REPUBLIKËS  
SË SHQIPËRISË 

Bajram Begaj 
 

UDHËZIM 
Nr. 111, datë 14.7.2025 

 
PËR RADHËN E VENDOSJES SË 

ELEMENTEVE TË ADRESËS, 
ALGORITMIN DHE STRUKTURËN E 

KODIT UNIK TË ADRESËS DHE 
PËRDORIMIN E TIJ 

 
Në mbështetje të nenit 102, pika 4, të 

Kushtetutës së Republikës së Shqipërisë, dhe të 
pikës 3, të nenit 2, të ligjit nr. 9270, datë 29.7.2004, 
“Për sistemin e adresave”, të ndryshuar,  

 
UDHËZOJ: 

 
I. RREGULLAT PËR RADHËN E 

VENDOSJES SË ELEMENTEVE TË 
ADRESËS:  

1. Elementet e adresës shkruhen në mënyrë të 
standardizuar, të renditur në këtë mënyrë: 



Fletorja Zyrtare 
 

 Viti 2025 – Numri147 

 

Faqe|20358 

- emërtimi i pjesëve të territorit publik 
(bulevard/rrugë/rrugicë/shesh ose park); 

- numri i ndërtesës “Nd.”, numri i hyrjes “H.”, 
numri i apartamentit “Ap.”; 

- emërtimi i qytetit/fshatit, emërtimi i njësisë 
administrative, kodi postar;  

- emërtimi i bashkisë. 
2. Emërtimi i bashkisë/njësisë administrative/ 

qytetit/fshatit, si elemente të adresës kryhet në 
përputhje me parashikimet e ligjit nr. 115/2014, 
“Për ndarjen administrativo-territoriale të njësive të 
qeverisjes vendore në Republikën e Shqipërisë”, të 
ndryshuar. 

3. Në rast të shkurtimeve në emërtimin e 
rrugës/bashkisë/njësisë administrative, pas tyre 
vendoset shenja e pikësimit “.”. 

4. Elementet për numërtimin e ndërtesës, hyrjes 
dhe apartamentit shkruhen në një rresht dhe ndahen 
ndërmjet tyre me shenjën e pikësimit “,”:  

a) në rastet kur ndërtesa është e përbërë vetëm 
nga 1 (një) hyrje dhe 1 (një) apartament, në brendësi 
të saj, vendoset vetëm numri i ndërtesës;  

b) në rastet kur ndërtesa është e përbërë vetëm 
nga 1 (një) apartament në brendësi të saj vendoset 
vetëm numri i ndërtesës dhe numri i hyrjes. 

5. Emërtimet sipas elementeve fshat/qytet/njësi 
administrative dhe kod postar, shkruhen në një 
rresht, të ndarë midis tyre me shenjën e pikësimit “,”. 
Kodi unik i adresës, si ndarje më vete shkruhet në 
rreshtin e fundit. Kjo e dhënë alfanumerike 
sigurohet në bazë të konsultimit dhe kërkimit në 
faqen e adresarit, e cila funksionon e hapur për 
publikun, në linkun: https://rka.mb.gov.al. 

II. MËNYRA DHE MODELI I SHKRIMIT 
TË ADRESËS: 

1. Në ushtrimin e veprimtarisë së tyre të gjitha 
institucionet publike dhe jopublike, personat 
juridikë dhe fizikë, respektojnë modelin e adresës 
për ndërtesat, sipas formateve të mëposhtme: 

a) Adresa e ndërtesave të ndodhura nën 
juridiksionin e Bashkisë Tiranë: 

 
Rr. “MYSLYM SHYRI” 
Nd. 5, H. 11, Ap. 9  
Njësia Administrative 10, 1001 
Tiranë 
TR01AA00 00011 000009  
b) Adresa e ndërtesave kur emërtimi i qytetit 

përkon me emërtimin e njësisë administrative, njësia 
administrative nuk vendoset: 

Rr. “JANI VRUHO”  
Nd. 5, H. 12/1, Ap. 12/1 
5003  
Berat  
BR03AD30 012/1 0012/1  
 
c) Adresa e ndërtesave kur emërtimi i qytetit dhe 

i njësisë administrative është i njëjtë, por emërtimi i 
bashkisë është i ndryshëm: 

 
Rr. “AGIM RAMADANI”  
Nd. 10, H. 3, Ap. 15 
Bajram Curri, 8702 
Tropojë 
BC02BA22 00003 000015  
 
ç) Adresa e ndërtesave kur emërtimi i njësisë 

administrative është i ndryshëm nga ai i bashkisë: 
 
Rr. “DELIALLISI” 
Nd. 46, H. 1/1, Ap. 10 
Sukth, 2010P 
Durrës 
DR10CB07 001/1 000010 
 
d) Adresa e ndërtesave kur emërtimi i një fshati 

është i ndryshëm nga emërtimi i bashkisë dhe i 
njësisë administrative:  

 
Rr. “AVNI BAJRAMI” 
Nd. 24, H. 1, Ap. 4 
Sheqeras, Vreshtas, 7028 
Maliq 
ML28AA12 00001 000004 
 
dh) Adresa e ndërtesave kur emërtimi i fshatrave 

përkon me emërtimin e njësisë administrative: 
 
Rr. “LISIT” 
Nd. 12, H. 1, Ap. 1/1 
Vreshtas, 7028 
Maliq 
ML28AA00 00001 0001/1 
 
III. ALGORITMI DHE STRUKTURA 

STANDARDE E KODIT UNIK TË ADRESËS 
SI ELEMENT I ADRESËS: 

1. Algoritmi dhe struktura standarde e kodit unik 
të adresës si element i adresës, shërben për të 
identifikuar në mënyrë unike vendndodhjen e çdo 

https://rka.mb.gov.al/

ndërtese, si dhe të hyrjeve dhe apartamenteve në 
brendësi të saj.  

2. Kodi unik i adresës si një nga elementet e 
adresës është një vlerë alfanumerike, gjithsej 19 
(nëntëmbëdhjetë) karaktere. 

3. Tetë karakteret e para të kodit unik të adresës, 
si ndarje më vete përbëjnë kodin unik të ndërtesës, 
si një e dhënë e papërsëritshme.  

4. Përditësimi dhe saktësimi i këtij kodi ndodh në 
varësi të ndryshimeve që mund të pësojnë elementet 
që e përbëjnë atë, respektivisht kufijtë territorialë të 
bashkisë dhe kodi postar.  

5. Kodi unik i adresës strukturohet me 
informacion të koduar, sipas strukturës së 
mëposhtme:  

a) karakteret në pozicionet 1 dhe 2, i 
korrespondojnë kodit 2-shifror  (dyshifror) të 
bashkisë, të modeluar sipas aneksit nr. 1, pjesë 
përbërëse e këtij udhëzimi; 

b) karakteret në pozicionet 3 dhe 4, i 
korrespondojnë 2 (dy) shifrave të fundit të sistemit 
të kodit postar, në përputhje me legjislacionin në 
fuqi që rregullon këtë veprimtari; 

c) karakteret në pozicionet 5, 6, 7 dhe 8, i 
korrespondojnë një kombinimi të 2 (dy) germave 
dhe 2 (dy) numrave, të gjeneruar në mënyrë të 
rastësishme për çdo ndërtesë nëpërmjet Regjistrit 
Kombëtar të Adresave (RKA). Karakteret në 
pozicionet 5 dhe 6 përbëhen nga germa kapitale të 
alfabetit latin (përveç germës “W”), sipas rastit nga 
“AA”, në “ZZ”. Karakteret në pozicionet 7 dhe 8 
përbëhen nga numra natyrorë, nga “01” deri në 
“99”; 

ç) karakteret në pozicionet 9, 10, 11, 12 dhe 13, i 
korrespondojnë numrit të hyrjes në ndërtesë. Shenja 
e fraksionit përbën karakter më vete. Për 
numërtimin e hyrjes së ndërtesës në këto karaktere 
aplikohet metodologjia e mëposhtme: 

i. hyrjet ekzistuese të numërtuara me 1 (një) 
shifër, automatikisht marrin vlerat nga 00001 në 
00009; 

ii. hyrjet ekzistuese të numërtuara me 2 (dy) 
shifra, automatikisht marrin vlerat nga 00010 në 
00099;  

iii. hyrjet ekzistuese të numërtuara me 3 (tri) 
shifra, automatikisht marrin vlerat nga 00100 në 
00999;  

iv. hyrjet ekzistuese të numërtuara me 4 (katër) 
shifra, automatikisht marrin vlerat nga 01000 në 
09999;  

v. hyrjet ekzistuese, të numërtuara me 1 (një) 
shifër dhe fraksion, automatikisht marrin vlerën nga 
001/1 në 009/9; 

vi. hyrjet ekzistuese, të numërtuara me 2 (dy) 
shifra dhe fraksion, automatikisht marrin vlerën nga 
010/1 në 099/9; 

d) karakteret në pozicionet 14, 15, 16, 17, 18 dhe 
19, i korrespondojnë numrit të apartamentit në 
ndërtesë; në procesin e numërtimit të apartamentit 
aplikohet metodologjia e mëposhtme: 

i. apartamentet e numërtuara me 1 (një) shifër, 
automatikisht marrin vlerat nga 000001 në 000009; 
apartamentet e numërtuara me 2 (dy) shifra, 
automatikisht marrin vlerat nga 000010 në 000099; 
apartamentet e numërtuara me 3 (tri) shifra, 
automatikisht marrin vlerat nga 000100 në 000999; 
apartamentet e numërtuara me 4 (katër) shifra, 
automatikisht marrin vlerat nga 001000 në 009999. 

ii. apartamentet e numërtuara me 1 (një) shifër 
dhe fraksion, automatikisht marrin vlerat nga 
0001/1, në 0009/9. Apartamentet e numërtuara me 
2 (dy) shifra dhe fraksion, automatikisht marrin 
vlerat nga 0010/1, në 0099/9. Apartamentet e 
numërtuara me 3 (tri) shifra dhe fraksion, 
automatikisht marrin vlerat nga 0100/1, në 0999/9. 
Apartamentet e numërtuara me 4 (katër) shifra dhe 
fraksion, automatikisht marrin vlerat nga 1000/1, në 
9999/9. 

6. Në rast të bashkimit të dy ose më shumë 
apartamenteve, apartamentit të krijuar nga ky 
bashkim do t’i korrespondojë kodi unik me numrin 
më të vogël.  

7. Të njëjtat rregulla zbatohen dhe në rast të 
ndarjes së një apartamenti, duke përdorur rregullin e 
vendosjes së fraksionit. 

8. Kodi unik i adresës evidentohet në të dhënat e 
shtetasve për vendbanimin, si rubrikë më vete në 
Regjistrin Kombëtar të Gjendjes Civile (RKGJC) të 
vitit 2010.  

9. Kodi unik i adresës gjenerohet për ndërtesat e 
regjistruara në Regjistrin Kombëtar të Adresave 
(RKA), sipas aneksit nr. 2, “Ndërtimi i strukturës së 
përgjithshme të Kodit Unik të Adresës”, pjesë 
përbërëse e këtij udhëzimi.  

10. Ngarkohet Drejtoria e Përgjithshme e 
Gjendjes Civile për zbatimin e këtij udhëzimi. 

Ky udhëzim hyn në fuqi pas botimit në Fletoren 
Zyrtare. 

MINISTËR I BRENDSHËM 
Ervin Hoxha 



Fletorja Zyrtare 
 

 Viti 2025 – Numri147 

 

Faqe|20360 



Fletorja Zyrtare 
 

Viti 2025 – Numri 147 

 

Faqe|20361 



Fletorja Zyrtare 
 

 Viti 2025 – Numri147 

 

Faqe|20362 



Fletorja Zyrtare 
 

Viti 2025 – Numri 147 

 

Faqe|20363 



Fletorja Zyrtare 
 

 Viti 2025 – Numri147 

 

Faqe|20364 



Fletorja Zyrtare 
 

Viti 2025 – Numri 147 

 

Faqe|20365 



Fletorja Zyrtare 
 

 Viti 2025 – Numri147 

 

Faqe|20366 



Fletorja Zyrtare 
 

Viti 2025 – Numri 147 

 

Faqe|20367 



Fletorja Zyrtare 
 

 Viti 2025 – Numri147 

 

Faqe|20368 



Fletorja Zyrtare Viti 2025 – Numri 147 

Faqe|20369 



Fletorja Zyrtare  Viti 2025 – Numri147 

Faqe|20370 

URDHËR 
Nr. 132, datë 4.8.2025 

PËR DELEGIMIN E KOMPETENCAVE 

Në mbështetje të pikës 4, të nenit 102, të 
Kushtetutës së Republikës së Shqipërisë; të neneve 
28 dhe 29, të ligjit nr. 44/2015, “Kodi i Procedurave 
Administrative i Republikës së Shqipërisë”; të pikave 
2 dhe 3, të nenit 11, të ligjit nr. 90/2012, “Për 
organizimin dhe funksionimin e administratës 
shtetërore”; dhe të ligjit nr. 9000, datë 30.1.2003, 
“Për organizimin dhe funksionimin e Këshillit të 
Ministrave”, 

URDHËROJ: 

1. Delegimin e kompetencave të titullarit të
Ministrisë së Brendshme, nga data 14 deri më datë 
24 gusht 2025, zëvendësministrit të Brendshëm, z. 
Julian Hodaj. 

2. Për zbatimin e këtij urdhri ngarkohet
zëvendësministri i Brendshëm, z. Julian Hodaj. 

3. Ngarkohet Sektori i Arkiv-Protokollit në
Ministrinë e Brendshme për marrjen e masave të 
nevojshme për njoftimin e këtij urdhri. 

Ky urdhër hyn në fuqi menjëherë dhe botohet në 
Fletoren Zyrtare. 

MINISTËR I BRENDSHËM 
Ervin Hoxha 

VENDIM 
Nr. 34, datë 27.5.2025 

NË EMËR TË REPUBLIKËS 
SË SHQIPËRISË 

Gjykata Kushtetuese e Republikës së 
Shqipërisë, e përbërë nga: 

Holta Zaçaj 
Marsida Xhaferllari 
Fiona Papajorgji 
Sonila Bejtja 
Sandër Beci 
Ilir Toska 
Genti Ibrahimi 
Marjana Semini 

kryetare; 
anëtare; 
anëtare; 
anëtare; 
anëtar; 
anëtar; 
anëtar; 
anëtare, 

me sekretare Belma Lleshi, në datën 27.5.2025 
mori në shqyrtim në seancë plenare mbi bazë të 

dokumenteve çështjen nr. 11 (H) 2024 të Regjistrit 
Themeltar, që u përket: 

KËRKUES: Hysni Mullalli 
SUBJEKT I INTERESUAR: Drejtoria 

Rajonale e Sigurimeve Shoqërore, Tiranë 
OBJEKTI: Shfuqizimi i vendimeve nr. 1983, 

datë 20.7.2012, të Gjykatës së Apelit Tiranë; nr. 
00-2017-454 (107), datë 1.3.2017, të  Kolegjit 
Administrativ të Gjykatës së Lartë; nr. 67 (86-
2024-82), datë 29.1.2024, të Gjykatës 
Administrative të Apelit, si të papajtueshme me 
Kushtetutën e Republikës së Shqipërisë. 

Konstatimi i cenimit të së drejtës për proces të 
rregullt ligjor, si rrjedhojë e mosgjykimit të 
çështjes brenda një afati të arsyeshëm. 

BAZA LIGJORE: Nenet 17, pikat 1 dhe 2, 41, 
42, pika 2, 131, pika 1, shkronja “f”, 134, pikat 1, 
shkronja “i” dhe 2, si dhe 142 të Kushtetutës së 
Republikës së Shqipërisë (Kushtetuta); neni 6 i 
Konventës Evropiane për të Drejtat e Njeriut 
(KEDNJ) dhe neni 1 i Protokollit nr. 1 të KEDNJ-
së; nenet 71 dhe 71/a të ligjit nr. 8577, datë 
10.2.2000, “Për organizimin dhe funksionimin e 
Gjykatës Kushtetuese të Republikës së 
Shqipërisë”, të ndryshuar (ligji nr. 8577/2000). 

GJYKATA KUSHTETUESE, 

pasi dëgjoi relatoren e çështjes Marjana Semini, 
mori në shqyrtim pretendimet e kërkuesit Hysni 
Mullalli (kërkuesi), që ka kërkuar pranimin e kërkesës, 
konstatoi mungesën e prapësimeve me shkrim të 
subjektit të interesuar, Drejtorisë Rajonale të 
Sigurimeve Shoqërore (DRSSH), Tiranë, si dhe 
diskutoi çështjen në tërësi, 

VËREN: 

I 
Rrethanat e çështjes 

1. Kërkuesi ka qenë oficer aktiv i Forcave të
Armatosura nga data 1.6.1976. Ai ka dalë në rezervë 
në datën 1.9.2006, ndërsa mbante gradën “Kolonel” 
dhe me një vjetërsi shërbimi si ushtarak aktiv prej 30 
vjetësh e 3 muajsh.  

2. Pas përfundimit të periudhës 2-vjeçare të
trajtimit me pagesë kalimtare, kërkuesi ka paraqitur 
kërkesë për t’u trajtuar me pension të parakohshëm 
për vjetërsi shërbimi (pension i parakohshëm). DRSSH-

ja, Tiranë, me vendimin nr. 35, datë 24.2.2009 
(vendimi nr. 35/2009), pasi ka verifikuar plotësimin e 
kushteve të përfitimit, e ka trajtuar kërkuesin me 
pension të parakohshëm në masën 19.030 lekë në 
muaj, me të drejtë përfitimi nga data 1.9.2008. 
Caktimi i pensionit të parakohshëm për kërkuesin 
është bazuar në ligjin nr. 8087, datë 13.3.1996, “Për 
sigurimin shoqëror suplementar të ushtarakëve të 
Forcave të Armatosura të Republikës së 
Shqipërisë...”, të ndryshuar (ligji nr. 8087/1996) dhe 
është llogaritur sipas nenit 11 të tij, në masën 50% të 
pagës referuese mbi të cilën është derdhur kontributi 
për 15 vite pune, e shtuar kjo me 2% të pagës 
referuese, mbi 15 vite pune, por jo më shumë se 
masa e pensionit maksimal në shkallë vendi. Në 
përgjigje të ankesës së kërkuesit për masën e caktuar 
të pensionit të parakohshëm, me shkresën nr. 2147 
prot., datë 29.3.2011, DRSSH-ja, Tiranë e ka 
informuar atë se llogaritja e pensionit është bërë në 
përputhje me nenin 11 të ligjit nr. 8087/1996, të 
ndryshuar, në vlerën maksimale të pensionit të 
pleqërisë në shkallë vendi. 

3. Në datën 13.4.2011 kërkuesi i është drejtuar 
gjykatës me padi, objekti i së cilës në vijim të gjykimit 
është përcaktuar përfundimisht në kërkimet për: i. 
prishjen e vendimit të DRSSH-së dhe ricaktimin e 
pensionit të parakohshëm, duke e rillogaritur sa herë 
që ndryshon paga referuese dhe indeksohen 
pensionet që nga data 1.9.2008 e në vazhdim; ii. 
pagesën e diferencave mes masës së pensionit që i 
takon dhe pensionit të dhënë, që rezultojnë nga 
caktimi i gabuar i masës së pensionit dhe 
mosllogaritja e tij sa herë ka ndryshuar paga 
referuese dhe nga mosindeksimi i pensionit. Sipas 
kërkuesit, në caktimin e masës së pensionit të tij të 
parakohshëm DRSSH-ja, Tiranë nuk kishte marrë 
parasysh parashikimin e nenit 35 të ligjit nr. 9210, 
datë 23.3.2004, “Për statusin e ushtarakut të Forcave 
të Armatosura të Republikës së Shqipërisë” (ligji nr. 
9210/2004), si dhe se me nenin 49 të këtij ligji ishte 
shfuqizuar kufizimi “jo më shumë se pensioni 
maksimal i pleqërisë në shkallë vendi”, i parashikuar 
në shkronjën “b” të nenit 11 të ligjit nr. 8087/1996. 
Po sipas tij, nuk ishte mbajtur parasysh as neni 33 i 
ligjit nr. 9418, datë 20.5.2005, “Për sigurimin 
shoqëror suplementar të ushtarakëve të Forcave të 
Armatosura”, të ndryshuar (ligji nr. 9418/2005), sipas 
të cilit, pas hyrjes në fuqi të tij, ligji nr. 8087/1996 
me ndryshimet që kishte pësuar dhe aktet e dala në 

zbatim të tij nuk do të zbatoheshin për ushtarakët e 
Forcave të Armatosura që përfitonin sipas këtij ligji. 

4. Në përfundim të gjykimit, Gjykata e Rrethit 
Gjyqësor Tiranë, me vendimin nr. 10268, datë 
15.12.2011, ka vendosur pranimin pjesërisht të 
padisë, duke: 1. Detyruar DRSSH-në, Tiranë t’i 
rillogarisë paditësit (kërkuesit) pensionin e 
parakohshëm në përputhje me përcaktimet e nenit 
35, pika 1, të ligjit nr. 9210/2004 dhe neneve 13 e 14 
të ligjit nr. 9418/2005 në këtë mënyrë: a) 50 % të 
pagës referuese mbi të cilën është derdhur 
kontributi; b) për çdo vit tjetër të vjetërsisë në 
shërbim mbi përcaktimin e mësipërm masa e 
pensionit të shtohet me 2% të pagës referuese; 2. 
Detyruar DRSSH-në, Tiranë t’i paguajë paditësit 
(kërkuesit) diferencat e dala si rezultat i rillogaritjes 
së pensionit të parakohshëm për periudhën 
1.9.2008–30.6.2009 në shumën 562.565 lekë; 3. 
Rrëzuar padinë për pjesën e kërkimit për pagimin e 
diferencave të pensionit të parakohshëm nga data 
1.7.2009 e në vazhdim. Ajo gjykatë ka arsyetuar se 
DRSSH-ja, Tiranë në caktimin e pensionit të 
parakohshëm për kërkuesin nuk ka zbatuar ligjin në 
fuqi në momentin e lindjes të së drejtës, ndërkohë 
që kërkimi në padi për pagimin e diferencave të 
pensionit ishte i bazuar vetëm për periudhën 
1.9.2008 deri 30.6.2009 të hyrjes në fuqi të ligjit nr. 
10142, datë 15.5.2009, “Për sigurimin shoqëror 
suplementar të ushtarakëve të Forcave të 
Armatosura, të punonjësve të Policisë së Shtetit, të 
Gardës së Republikës, të Shërbimit Informativ të 
Shtetit, të Agjencisë së Inteligjencës dhe Sigurisë së 
Mbrojtjes, të Policisë së Burgjeve, të Shërbimit të 
Mbrojtjes nga Zjarri dhe Shpëtimi e të punonjësve 
të Agjencisë së Mbikëqyrjes Policore në Republikën 
e Shqipërisë” (ligji nr. 10142/2009), ndërsa neni 29 i 
tij përcakton rillogaritjen e përfitimeve sipas 
rregullave të përcaktuara në këtë ligj, rillogaritje e cila 
nuk ishte bërë ende. Kundër këtij vendimi, për 
pjesën e rrëzuar të padisë, ka ushtruar ankim 
kërkuesi. Po ashtu, ka ushtruar ankim edhe DRSSH-
ja, Tiranë, për pjesën e pranuar të padisë.  

5. Gjatë kohës që çështja ndodhej në pritje për 
t’u shqyrtuar nga gjykata e apelit, DRSSH-ja, Tiranë 
ka bërë rillogaritjen e pensionit të parakohshëm të 
kërkuesit në zbatim të nenit 29 të ligjit nr. 
10142/2009. Në përgjigje të një ankese të kërkuesit, 
me shkresën nr. 2594/1, datë 11.5.2012, DRSSH-ja, 
Tiranë e ka informuar atë për rillogaritjen e pensionit 
të parakohshëm duke filluar nga data 1.7.2009, e 

hyrjes në fuqi të ligjit nr. 10142/2009, shkresë të 
cilën kërkuesi e ka paraqitur si provë në gjykimin në 
apel. 

6. Gjykata e Apelit Tiranë, me vendimin nr. 1983, 
datë 20.7.2012, ka vendosur lënien në fuqi të 
vendimit të Gjykatës së Rrethit Gjyqësor Tiranë, me 
të njëjtën linjë arsyetimi. Ndërkohë, mbi rekursin e 
ushtruar vetëm nga i padituri, DRSSH-ja, Tiranë dhe 
kundërrekursin e kërkuesit, Kolegji Administrativ i 
Gjykatës së Lartë, me vendimin nr. 00-2017-454 
(107), datë 1.3.2017, ka prishur vendimin e Gjykatës 
së Apelit Tiranë dhe e ka dërguar çështjen për 
rishqyrtim në Gjykatën Administrative të Apelit, me 
arsyetimin se gjykatat e faktit kanë zbatuar gabim 
ligjin material dhe në rigjykim duhet të mbajnë në 
konsideratë vendimin nr. 2, datë 18.2.2013 (vendimi 
nr. 2/2013), të Gjykatës Kushtetuese (Gjykata) dhe 
orientimet e vendimit unifikues nr. 3, datë 
24.11.2016, të Kolegjeve të Bashkuara të Gjykatës së 
Lartë (vendimi unifikues nr. 3/2016). 

7. Në datën 29.6.2017 kërkuesi i është drejtuar 
Gjykatës, duke kërkuar shfuqizimin si 
antikushtetues të vendimit të Kolegjit Administrativ 
të Gjykatës së Lartë. Me vendimin nr. 215, datë 
29.9.2017 (vendimi nr. 215/2017), Kolegji i Gjykatës 
ka vendosur moskalimin e çështjes për shqyrtim në 
seancë plenare, për shkak të mosshterimit nga 
kërkuesi të mjeteve ligjore në kuptim të nenit 131, 
pika 1, shkronja “f”, të Kushtetutës. 

8. Në rigjykimin e çështjes, me vendimin nr. 67 
(86-2024-82), datë 29.1.2024, Gjykata 
Administrative e Apelit ka vendosur ndryshimin e 
vendimit të Gjykatës së Rrethit Gjyqësor Tiranë dhe 
rrëzimin e padisë së kërkuesit. Kundër këtij vendimi 
kërkuesi ka ushtruar rekurs dhe Kolegji 
Administrativ i Gjykatës së Lartë, me vendimin nr. 
00-2024-2861, datë 21.6.2024, ka vendosur 
mospranimin e tij, duke vlerësuar se në rekurs nuk 
ngriheshin shkaqe nga ato të parashikuara nga neni 
58 i ligjit nr. 49/2012, datë 3.5.2012, “Për gjykatat 
administrative dhe gjykimin e mosmarrëveshjeve 
administrative”, të ndryshuar (ligji nr. 49/2012). 

9. Në datën 21.10.2024 kërkuesi i është drejtuar 
Gjykatës me ankim kushtetues individual, i cili, pasi 
është plotësuar sipas parashikimeve të ligjit nr. 
8577/2000, është regjistruar në datën 4.11.2024, 
ndërsa në datën 18.12.2024, Kolegji i Gjykatës ka 
vendosur kalimin e çështjes për shqyrtim në seancë 
plenare mbi bazë të dokumenteve.  

 

II 
Pretendimet në Gjykatën Kushtetuese 

 
10. Kërkuesi, në mënyrë të përmbledhur, ka 

pretenduar se i janë cenuar: 
10.1. E drejta për proces të rregullt ligjor, e garantuar 

nga neni 42 i Kushtetutës, në drejtim të: 
10.1.1. Standardit të arsyetimit të vendimit gjyqësor, pasi 

Gjykata e Apelit Tiranë nuk ka marrë parasysh 
argumentet e tij se sipas shkresës nr. 2594/1 prot., 
datë 11.5.2012 të DRSSH-së pensioni i 
parakohshëm i ishte rillogaritur në masën 28.332 
lekë në muaj, si dhe pretendimet për shkeljen e së 
drejtës së pronës, të parashtruara në argumentet 
shtesë të datës 21.5.2012. Po kështu, Gjykata 
Administrative e Apelit ka vendosur rrëzimin e 
kërkesëpadisë, duke u mbështetur kryesisht në 
përfundimin e vendimit unifikues nr. 3/2016, pa 
marrë parasysh pretendimet e kërkuesit, përfshirë 
ato për zgjatjen pa arsye të procedurave gjyqësore, si 
dhe rekomandimet e vendimit nr. 215/2017 të 
Kolegjit të Gjykatës Kushtetuese. Si Gjykata 
Administrative e Apelit, ashtu edhe Gjykata e Lartë 
i kanë mbështetur vendimmarrjet e tyre vetëm në 
pikat që lidheshin me zbatimin e përgjithshëm të 
ligjit në fuqi, pa marrë në shqyrtim pretendimet e tij 
për shkeljen e të drejtave kushtetuese. 

10.1.2. Së drejtës për gjykim brenda një afati të 
arsyeshëm, pasi procesi gjyqësor për çështjen e 
kërkuesit ka zgjatur më shumë se 13 vjet. Kështu, 
vendimi i Gjykatës së Lartë për kthimin e çështjes 
për shqyrtim në Gjykatën Administrative të Apelit 
është marrë 52 muaj pas depozitimit të rekursit. Po 
kështu, çështja është gjykuar nga Gjykata 
Administrative e Apelit 7 vjet e gjysmë pas 
regjistrimit të saj në atë gjykatë. Vonesat në gjykim 
janë rrjedhojë e sjelljes së gjykatave, pasi çështja nuk 
është komplekse ose e veçantë dhe sjellja e kërkuesit 
nuk është bërë shkak për shqyrtimin e saj tej afateve 
të arsyeshme. Kështu, në datën 15.7.2016 kërkuesi i 
është drejtuar Gjykatës së Lartë me kërkesë për 
rifillimin e gjykimit të çështjes, pas pezullimit të saj 
për qëllime të marrjes së vendimit unifikues nr. 
3/2016. 

10.2. E drejta e pronës, e garantuar nga neni 41 i 
Kushtetutës dhe neni 1 i Protokollit nr. 1 të 
KEDNJ-së, e lidhur me parimin e proporcionalitetit, pasi 
vendimet e kundërshtuara e kanë penguar kërkuesin 
në gëzimin e qetë të pensionit të tij. Si rezultat i tyre 
masa e pensionit të parakohshëm i është ulur me 

75%. Bazuar në parashikimet e ligjit nr. 9210/2004 
dhe vendimit nr. 33, datë 24.6.2010 (vendimi nr. 
33/2010) të Gjykatës, ai kishte pritshmëri të 
ligjshme për përfitimin e këtij pensioni në shumën 
74.840 lekë në muaj, duke filluar nga data 1.9.2008 
deri në datën 24.2.2018 të daljes në pension pleqërie. 
Ndërhyrja e DRSSH-së dhe gjykatave në këtë 
pritshmëri është e pajustifikuar. Në mënyrë 
joproporcionale vendimet gjyqësore i kanë 
reduktuar kërkuesit me 75% masën e pensionit të 
parakohshëm, duke e vendosur potencialisht në 
pozitën e debitorit, pasi mund t’i kërkohet të kthejë 
pjesën e shumave të marra që tejkalojnë kufirin 
mujor 19.030 lekë. 

11. Subjekti i interesuar, DRSSH-ja, Tiranë, nuk ka 
paraqitur prapësime me shkrim edhe pse është 
njoftuar zyrtarisht nga Gjykata. 

III 
Vlerësimi i Gjykatës Kushtetuese 

 
A. Për legjitimimin e kërkuesit 
12. Çështja e legjitimimit (locus standi) është një 

ndër aspektet kryesore që lidhet me nisjen e një 
procesi kushtetues. Sipas neneve 131, pika 1, 
shkronja “f” dhe 134, pikat 1, shkronja “i” dhe 2, të 
Kushtetutës, si dhe nenit 71 të ligjit nr. 8577/2000, 
çdo individ, person fizik ose juridik, subjekt i së 
drejtës private dhe publike, mund të vërë në lëvizje 
Gjykatën për gjykimin përfundimtar të ankesave 
kundër çdo akti të pushtetit publik ose vendimi 
gjyqësor që cenon të drejtat dhe liritë themelore të 
garantuara në Kushtetutë. Ankimi kushtetues 
individual, në çdo rast, duhet të plotësojë kriteret 
kumulative të nenit 71/a të ligjit nr. 8577/2000, që 
lidhen me shterimin e mjeteve juridike efektive, 
afatin e paraqitjes së kërkesës, pasojat negative të 
pësuara në mënyrë të drejtpërdrejtë e reale, 
mundësinë për rivendosjen e së drejtës së shkelur.  

13. Kërkuesi, në ankimin kushtetues në shqyrtim, 
ka kundërshtuar edhe vendimet e Gjykatës së Apelit 
Tiranë dhe të Kolegjit Administrativ të Gjykatës së 
Lartë të dhëna në përfundim të procesit gjyqësor 
fillestar. Gjykata vëren se këto vendime janë 
kundërshtuar edhe më parë para saj dhe Kolegji i 
Gjykatës, me vendimin nr. 215/2017, ka vlerësuar se 
ato nuk mund të bëhen objekt i kontrollit 
kushtetues, pasi kërkuesi ka mjete juridike në 
dispozicion gjatë procesit të rigjykimit të çështjes së 
tij. Për rrjedhojë, në kuptim të nenit 31/a, pika 2, 

shkronja “dh”, të ligjit nr. 8577/2000 kërkimi në 
lidhje me ato vendime gjyqësore nuk mund të 
merret në shqyrtim për sa kohë ka qenë objekt i një 
vendimi të mëparshëm të kësaj Gjykate.  

14. Për pjesën tjetër të ankimit kushtetues 
individual, në lidhje me vendimet gjyqësore të dhëna 
në rigjykimin e çështjes, kërkuesi, si individ, 
legjitimohet ratione personae, bazuar në nenet 131, pika 
1, shkronja “f” dhe 134, pika 1, shkronja “i”, të 
Kushtetutës, pasi ka qenë palë në procesin gjyqësor 
ndaj të cilit ka ngritur pretendime në këtë Gjykatë 
dhe ka interes të drejtpërdrejtë në çështjen e 
parashtruar. 

15. Për sa i takon kriterit të shterimit të mjeteve 
juridike efektive, sipas neneve 131, pika 1, shkronja “f” 
dhe 134, pika 1, shkronja “i”, të Kushtetutës, 
individi mund t’i drejtohet Gjykatës me ankim 
kushtetues individual vetëm pasi të ketë shteruar të 
gjitha mjetet juridike efektive për mbrojtjen e të 
drejtave kushtetuese që ai pretendon se i janë cenuar. 
Shterimi i mjeteve juridike ka të bëjë me kontrollin 
subsidiar që ushtron Gjykata, përfshirë edhe rastet e 
shkeljes së të drejtave të individit. Mjetet ligjore 
konsiderohen të shteruara kur, në varësi të 
rrethanave të çështjes, rregullat procedurale nuk 
parashikojnë mjete të tjera ankimi (shih vendimet nr. 
59, datë 14.11.2023; nr. 12, datë 9.3.2021, të Gjykatës 
Kushtetuese).  

16. Në rastin konkret, Gjykata vëren se kërkuesi 
ka pretenduar edhe cenimin e së drejtës për gjykim 
brenda një afati të arsyeshëm nga Gjykata e Lartë 
dhe Gjykata Administrative e Apelit. Sipas tij, 
shqyrtimi i çështjes për herë të parë nga Gjykata e 
Lartë është bërë pas 52 muajsh, ndërsa pas kthimit 
të saj për rigjykim me vendimin nr. 00-2017-454 
(107), datë 1.3.2017 të Kolegjit Administrativ të 
Gjykatës së Lartë, çështja është shqyrtuar nga 
Gjykata Administrative e Apelit pas 7 vjetësh e 
gjysmë.  

17. Për sa u përket këtyre pretendimeve, Gjykata 
evidenton se me ndryshimet që i janë bërë Kodit të 
Procedurës Civile (KPC) me ligjin nr. 38/2017, “Për 
disa shtesa dhe ndryshime në ligjin nr. 8116, datë 
29.3.1996 “Kodi i Procedurës Civile i Republikës së 
Shqipërisë”, të ndryshuar”, të hyra në fuqi më 
5.11.2017, legjislacioni i brendshëm ka parashikuar 
mjete juridike (nenet 399/1 e vijuese të KPC-së), që 
i ofrojnë individit rezultate konkrete për rivendosjen 
e së drejtës kushtetuese për gjykim brenda një afati 
të arsyeshëm. Në rastin konkret, nga materialet e 

dosjes gjyqësore të administruar për qëllime të 
gjykimit kushtetues, Gjykata konstaton se kërkuesi 
nuk rezulton të ketë përdorur këto mjete të 
parashikuara nga dispozitat në fjalë, duke mos 
shteruar në këtë mënyrë mjetet juridike efektive në 
dispozicion përpara se t’i drejtohet Gjykatës për 
pretendimet për tejzgjatje të afatit të gjykimit.  

18. Në lidhje me pretendimet e tjera për cenimin 
e së drejtës për proces të rregullt ligjor në drejtim të 
standardit të arsyetimit të vendimit gjyqësor dhe së 
drejtës së pronës të lidhur me parimin e 
proporcionalitetit, të cilat janë parashtruar në thelb 
në gjykatat e juridiksionit të zakonshëm, Gjykata 
çmon se kërkuesi nuk ka më mjete të tjera në 
dispozicion përveçse ankimit kushtetues individual, 
ndaj në lidhje me to vlerëson se i ka shteruar mjetet 
juridike efektive në kuptim të nenit 131, pika 1, 
shkronja “f”, të Kushtetutës. 

19. Kërkuesi legjitimohet edhe ratione temporis, 
bazuar në nenin 71/a, pika 1, shkronja “b”, të ligjit 
nr. 8577/2000, pasi vendimi më i fundit në kohë që 
ka përmbyllur procesin gjyqësor është ai i Gjykatës 
së Lartë, i datës 21.6.2024, ndërsa ankimi kushtetues 
individual është paraqitur në Gjykatë në datën 
21.10.2024, pra brenda afatit 4-mujor. 

20. Në kuadër të legjitimimit ratione materiae, 
Gjykata evidenton se edhe pse në objektin e ankimit 
kushtetues individual kërkuesi nuk ka kundërshtuar 
shprehimisht vendimin nr. 00-2024-2861, datë 
21.6.2024, të Kolegjit Administrativ të Gjykatës së 
Lartë, në përmbajtje ai ka parashtruar pretendime 
edhe ndaj këtij vendimi. Konkretisht, kërkuesi ka 
pretenduar se vendimet e gjykatave të zakonshme i 
kanë cenuar të drejtën për proces të rregullt ligjor, të 
garantuar nga neni 42 i Kushtetutës, në drejtim të 
standardit të arsyetimit të vendimit gjyqësor, si dhe të drejtën 
e pronës, të garantuar nga neni 41 i Kushtetutës, në 
drejtim të pritshmërive të ligjshme për përfitimin e 
pensionit të parakohshëm nga data 1.9.2008 deri në 
datën e daljes në pension pleqërie dhe parimit të 
proporcionalitetit, si rrjedhojë e uljes me 75 % të masës 
së këtij pensioni. Për sa u përket këtyre preten-
dimeve, duke pasur parasysh se ato parashtrohen në 
thelb në drejtim të interpretimit nga gjykatat e 
zakonshme të parashikimeve ligjore për përfitimin e 
pensionit të parakohshëm, Gjykata çmon t’i 
analizojë në vijim në drejtim të së drejtës për gjykim 
të drejtë, të parashikuar në nenin 42 të Kushtetutës, 
të lidhur me parimin e sigurisë juridike në drejtim të 
pritshmërive të ligjshme. 

B. Për themelin e pretendimeve 
 B.1. Për cenimin e parimit të gjykimit të drejtë të lidhur 

me parimin e sigurisë juridike në drejtim të pritshmërive të 
ligjshme 

21. Kërkuesi ka pretenduar se vendimet e 
kundërshtuara i kanë reduktuar me 75% masën e 
pensionit të parakohshëm, në kundërshtim me 
parashikimet e ligjit nr. 9210/2004 dhe vendimin nr. 
33/2010 të Gjykatës. Ai kishte pritshmëri të 
ligjshme për përfitimin e këtij pensioni në shumën 
74.840 lekë në muaj, duke filluar nga data 1.9.2008 
deri në datën 24.2.2018 të daljes në pension pleqërie. 
Po sipas kërkuesit, në mënyrë të pajustifikuar 
DRSSH-ja, Tiranë dhe gjykatat e kanë penguar në 
gëzimin e qetë të pensionit të parakohshëm. 

22. Neni 42, pika 2, i Kushtetutës, ndër të tjera, 
parashikon se kushdo, për mbrojtjen e të drejtave, të 
lirive dhe të interesave të tij kushtetues dhe ligjorë, 
ka të drejtën e një gjykimi të drejtë.  Gjykata në 
jurisprudencën e saj ka pohuar se detyra e saj është 
të vlerësojë nëse gjatë procesit gjyqësor ka pasur 
shkelje të të drejtave kushtetuese, si dhe nëse zbatimi 
i ligjit ka qenë eventualisht arbitrar, në kuptimin që 
të bjerë ndesh haptazi me konceptin e gjykimit të 
drejtë të përcaktuar në nenin 42 të Kushtetutës. Ajo 
nuk vepron si gjykatë e shkallës së katërt dhe për 
këtë arsye vendimet e gjykatave të juridiksionit të 
zakonshëm nuk vihen në dyshim, përveç rasteve kur 
gjetjet e tyre mund të konsiderohen si arbitrare ose 
haptazi të paarsyeshme. E thënë ndryshe, Gjykata 
vepron në rastin kur gabimi ligjor ose faktik nga 
gjykatat e juridiksionit të zakonshëm është aq i 
dukshëm, sa një gjykatë e arsyeshme nuk mund ta 
kishte bërë ndonjëherë ose i tillë që gjykimin e bën 
të padrejtë (shih vendimet nr. 25, datë 23.4.2025; nr. 67, 
datë 6.12.2023; nr. 59, datë 14.11.2023, të Gjykatës 
Kushtetuese).  

23. Për sa i përket parimit të sigurisë juridike, 
Gjykata ka pohuar se ai nënkupton, ndërmjet të 
tjerash, garantimin e besueshmërisë së individit te 
shteti, institucionet e tij dhe tek aktet që ato nxjerrin. 
Besueshmëria ka të bëjë me bindjen e individit se 
nuk duhet të shqetësohet vazhdimisht ose të jetojë 
me frikë për ndryshueshmërinë dhe pasojat negative 
të akteve juridike, të cilat mund të cenojnë jetën e tij 
private ose profesionale dhe të përkeqësojnë një 
gjendje të vendosur me akte të mëparshme. Nëse 
masat e marra shpien në përkeqësimin në mënyrë të 
paarsyeshme të gjendjes ligjore të personave të tjerë, 
mohojnë të drejtat e fituara ose injorojnë interesat 

legjitimë të këtyre, atëherë do të rrezikohet arritja e 
qëllimit madhor të ndërtimit të shtetit të së drejtës. 
Në këtë kuptim, parimi i sigurisë juridike nuk 
shfaqet asnjëherë si i tillë në vetvete, por shoqërohet 
me mbrojtjen e të drejtave të fituara, vazhdimësinë 
ligjore, qartësinë dhe përcaktueshmërinë në 
normimin e marrëdhënieve juridike, si dhe 
respektimin e pritshmërive legjitime (shih vendimet nr. 
9, datë 27.2.2024; nr. 11, datë 21.4.2022; nr. 10, datë 
29.2.2016, të Gjykatës Kushtetuese).  

24. Po në drejtim të parimit të sigurisë juridike, 
Gjykata është shprehur se ai përfshin edhe ndalimin 
e fuqisë prapavepruese të normave juridike, i cili 
nënkupton se është e pamundur të gjykohen, sipas 
normave ligjore në fuqi, sjellje njerëzore, fakte ligjore 
ose marrëdhënie ligjore që kanë ndodhur përpara se 
këto norma të hynin në fuqi. Si rregull, ligjet i shtrijnë 
efektet e tyre në kohën e ardhme dhe fuqia 
prapavepruese zbatohet në raste përjashtimore, 
sepse, në të kundërt, mund të krijohen situata me 
pasoja të paparashikuara (shih vendimin nr. 78, datë 
6.11.2024, të Gjykatës Kushtetuese). Fuqia 
prapavepruese zbatohet si përjashtim në ligjet penale 
favorizuese, në ligjet që ndërhyjnë për të rregulluar 
me ligj situata të paligjshme të krijuara më parë, në 
ligjet që interpretojnë anët e errëta ose të paqarta të 
një ligji të mëparshëm apo në ndonjë rast tjetër ku 
paraqitet domosdoshmëria për të shmangur pasoja 
të rënda, negative ose të pandreqshme (shih vendimin 
nr. 9, datë 26.2.2007, të Gjykatës Kushtetuese). Nocioni i 
fuqisë prapavepruese është i pranishëm në rastet kur 
një normë ligjore aplikohet për gjëra tashmë të 
vendosura në të kaluarën. Në aspektin kushtetues, 
ligji me fuqi prapavepruese është i kundërshtueshëm 
në qoftë se cenon të drejtat e fituara me ligjet 
ekzistuese ose krijon një detyrim të ri për sa u përket 
transaksioneve të shkuara (shih vendimin nr. 1, datë 
31.1.2003, të Gjykatës Kushtetuese). 

25. Gjykata, po kështu, është shprehur edhe se 
pensioni i parakohshëm për vjetërsi shërbimi jepet 
në konsideratë të natyrës së punës të ushtarakëve ose 
punonjësve të Policisë së Shtetit, të cilët pas 
ndërprerjes së karrierës, me ose pa dëshirën e tyre, e 
kanë të vështirë të gjejnë një vend pune të një niveli 
të krahasueshëm me funksionet që ushtronin. Për 
këtë arsye, ligjvënësi ka parashikuar krijimin e një 
sistemi përfitimesh suplementare që të garantohet 
ruajtja e një niveli të krahasueshëm jetese dhe 
ekonomik për ushtarakët e Forcave të Armatosura 
dhe punonjësit e Policisë së Shtetit, të cilëve u 

ndërpriteshin marrëdhëniet e punës. Në këtë 
këndvështrim pensioni i parakohshëm për vjetërsi 
shërbimi mbrohet nga parimi i sigurisë juridike (shih 
vendimet nr. 25, datë 23.4.2025; nr. 33, datë 24.6.2010, 
të Gjykatës Kushtetuese). 

26. Nisur nga standardi i mësipërm kushtetues, 
Gjykata çmon të ndalet fillimisht në rregullimin 
ligjor ndër vite të pensionit të parakohshëm për 
vjetërsi shërbimi për ushtarakët e Forcave të 
Armatosura. Konkretisht, ky pension fillimisht është 
njohur me ligjin nr. 8087/1996. Në nenin 11 të këtij 
ligji, i ndryshuar në vijim me ligjin nr. 8521/1999, 
parashikoheshin kushtet dhe masa e përfitimit të 
pensionit të parakohshëm. Sipas tij, ushtarakët e 
shërbimit aktiv të përhershëm, që kishin dalë në 
rezervë e në lirim pas datës 3.7.1991 deri në 
plotësimin e kushteve për pension pleqërie, sipas 
ligjit nr. 7703, datë 11.5.1993, “Për sigurimet 
shoqërore në Republikën e Shqipërisë”, përfitonin 
pension të parakohshëm për vjetërsi shërbimi, kur 
plotësonin vjetërsinë e shërbimit si ushtarak në 
masën 12 vjet për gratë dhe 15 vjet për burrat dhe të 
kishin mbushur moshën: gratë 42 vjeç dhe burrat 47 
vjeç. Masa e pensionit të parakohshëm për vjetërsi 
shërbimi u parashikua të ishte: a) 50 për qind e pagës 
referuese mbi të cilën ishte derdhur kontributi, b) 
për çdo vit tjetër të vjetërsisë së shërbimit mbi 
përcaktimin e mësipërm, masa e pensionit shtohej 
me 2 për qind të pagës referuese, por jo më shumë 
se masa e pensionit maksimal të pleqërisë në shkallë 
vendi. Gjithashtu, neni 10 i ligjit nr. 8251/1999 
parashikoi se efektet e zbatimit të tij do të 
shtriheshin nga data 1.1.1999.  

27. Shprehja “por jo më shumë se masa e pensionit 
maksimal të pleqërisë në shkallë vendi” në shkronjën “b” 
të nenit 11 të ligjit nr. 8087/1996 u shfuqizua me 
ligjin nr. 9210/2004 (neni 49). Gjithashtu, neni 35 i 
ligjit nr. 9210/2004 rregulloi të drejtën e pensionit të 
parakohshëm për ushtarakët aktivë të Forcave të 
Armatosura, duke parashikuar kushtet dhe masën e 
përfitimit të këtij pensioni. Në pikën 1 të këtij neni u 
përcaktua se “oficerët, nënoficerët dhe ushtarët me 
pagesë/profesionistë, me vjetërsi shërbimi në Forcat e 
Armatosura 15 vjet për burrat dhe 12 vjet për gratë, gëzojnë 
të drejtën e pensionit të parakohshëm për vjetërsi shërbimi në 
masën 50 për qind të pagës mujore deri në plotësimin e 
kushteve për përfitimin e pensionit të pleqërisë. Për çdo vit tjetër 
shërbimi mbi kufirin e mësipërm ushtarakut i jepet një shtesë 
pensioni në masën 2 për qind të pagës mujore”. Kurse pika 
3 e tij përcaktoi se kriteret dhe kushtet e përfitimit të 

pensionit të parakohshëm për vjetërsi shërbimi 
përcaktohen në ligjin për sigurimin shoqëror 
suplementar të ushtarakëve të Forcave të 
Armatosura të Republikës së Shqipërisë, të 
ushtarakëve të Ministrisë së Rendit Publik dhe të 
Shërbimit Informativ Shtetëror, të ndryshuar. 
Ndërkohë, në dispozitat e fundit, në nenin 48 të 
ligjit, për sa i përkiste zbatimit të nenit 35 të tij, 
ngarkoi Këshillin e Ministrave që brenda 24 muajve 
nga hyrja në fuqi e ligjit, të paraqiste ndryshimet 
përkatëse në ligjin nr. 8087/1996.  

28. Në vijim u miratua ligji nr. 9418/2005, i cili 
në nenin 13 përcaktoi kushtet e përfitimit të 
pensionit të parakohshëm, të njëjta si ato në ligjin nr. 
8087/1996 dhe ligjin nr. 9210/2004. Ndërsa neni 14 
rregulloi masën e pensionit të parakohshëm, duke 
përcaktuar të njëjtën masë pensioni të parakohshëm 
sikurse dhe neni 35 i ligjit nr. 9210/2004, por me 
kufizimin se “masa e pensionit të parakohshëm nuk mund 
të jetë më e madhe se katërfishi i pensionit bazë”. Neni 32 i 
tij ngarkoi Këshillin e Ministrave që, brenda 3 
muajve nga data e hyrjes në fuqi, të nxirrte aktet 
nënligjore në zbatim të neneve 3, 4 dhe 14 të këtij 
ligji. Ndërkohë, neni 33 i dispozitave kalimtare, 
parashikoi se ligji nr. 8087/1996 dhe aktet e dala në 
zbatim të tij, pas hyrjes në fuqi të këtij ligji, nuk do të 
zbatoheshin për ushtarakët e Forcave të 
Armatosura, që përfitonin sipas këtij ligji. Ligji hyri 
në fuqi në datën 1.1.2006.  

29. Më pas, ligji nr. 9418/2005 u ndryshua me 
ligjin nr. 9481/2006, i cili ndryshoi dispozitat në 
lidhje me kushtet dhe masën e përfitimit të pensionit 
të parakohshëm (nenet 13 dhe 14). Për kushtet e 
përfitimit të pensionit të parakohshëm, neni 1 i ligjit 
ndryshues përcaktoi të njëjtat kushte, por identifikoi 
dy kategori ushtarakësh përfitues: i. ata që dilnin në 
rezervë/lirim pas hyrjes në fuqi të ligjit nr. 
9210/2004 deri në plotësimin e kushteve për 
pension të plotë pleqërie sipas ligjit nr. 7703/1993, 
për të cilët masa e përfitimit përcaktohej në nenin 14 
të ligjit; ii. ata që kishin dalë në rezervë/lirim nga data 
1 janar 1991 deri në datën e hyrjes në fuqi të ligjit nr. 
9210/2004, pavarësisht nga çasti i lindjes të së 
drejtës për përfitimin e pensionit të parakohshëm, të 
cilët do të vazhdonin ta përfitonin sipas ligjit nr. 
8087/1996. Kurse për masën e pensionit të 
parakohshëm për vjetërsi shërbimi, neni 2 i ligjit 
ndryshues, ndërsa përcaktoi të njëjtën masë pensioni 
të parakohshëm, sikurse dhe neni 35 i ligjit nr. 
9210/2004, vendosi kufizime sipas gradave të 

ushtarakëve, të cilat varionin deri në 6-fishin e 
pensionit bazë për ushtarakët me gradën “gjeneral”, 
deri në 3-fishin e pensionit bazë për ushtarakët e 
tjerë, ku për sa u përket ushtarakëve me gradën 
“kolonel” (gradë që e ka pasur edhe kërkuesi Hysni 
Mullalli), kufizimi i masës së pensionit shkonte deri 
në 5-fishin e pensionit bazë. Neni 9 i ligjit nr. 
9481/2006 ndryshoi edhe dispozitën për hyrjen në 
fuqi të ligjit (nenin 34), duke parashikuar se hynte në 
fuqi në datën 16.4.2006. 

30. Ndërkohë, neni 1 i ligjit nr. 9481/2006, i cili 
ndryshoi nenin 13 të ligjit nr. 9418/2005 për kushtet 
e përfitimit të pensionit të parakohshëm, u shfuqizua 
nga Gjykata me vendimin nr. 9, datë 26.2.2007, me 
arsyetimin se ai cenonte parimin e sigurisë juridike, 
për shkak të paqartësisë dhe kontradiktave midis 
dispozitave të ligjit (në lidhje me nenin 33 të 
pandryshuar të ligjit nr. 9418/2005), por edhe 
parimin e barazisë përpara ligjit. Gjykata konstatoi se 
kjo dispozitë i ndante ushtarakët në dy kategori për 
efekt të përfitimit të pensionit të parakohshëm, 
ndërsa me ligjin e mëparshëm pagesa e pensionit 
shkonte deri në 4-fishin e pensionit bazë në shkallë 
vendi, me ligjin e ri u ul pagesa e pensionit të 
parakohshëm për ushtarakët e dalë në pension deri 
në datën e hyrjes në fuqi të ligjit për statusin (ligji nr. 
9210/2004), për të cilët kjo masë shkonte deri në 
masën e pensionit maksimal në shkallë vendi, e 
barabartë me 2-fishin e pensionit bazë, kur për 
ushtarakët e dalë në pension të parakohshëm, pas 
hyrjes në fuqi të ligjit për statusin, maksimumi i 
pagesës jepej i diferencuar sipas gradës dhe shumë 
më i favorshëm nga ajo që u jepej ushtarakëve që 
kishin dalë në pension përpara ligjit për statusin. Po 
kështu, Gjykata konstatoi se neni 1 i ligjit të 
kundërshtuar i bënte referencë ligjit të vitit 1996 (nr. 
8087/1996) për përfitimet e një kategorie 
ushtarakësh, ndërkohë që neni 33 i pandryshuar i 
ligjit të vitit 2005 (nr. 9418/2005) ndalonte zbatimin 
e atyre dispozitave, duke krijuar kështu paqartësi në 
kuptimin e ligjit dhe në zbatimin e tij. Me të njëjtin 
arsyetim u shfuqizua edhe neni 7, pika 1, shkronjat 
“a” dhe “b”, të ligjit nr. 9481/2006, i cili shtoi nenin 
31/1 në ligjin nr. 9418/2005, në lidhje me njohjen e 
periudhës së sigurimit për efekt të pensionit të 
pleqërisë. Me këtë vendim Gjykata shfuqizoi edhe 
nenin 9 të ligjit nr. 9481/2006, përmes të cilit ishte 
shtyrë hyrja në fuqi e ligjit nr. 9418/2005, duke 
konstatuar edhe në këtë rast cenimin e parimit të 
sigurisë juridike. Në vendimin e saj, duke vlerësuar 

se me shfuqizimin e këtyre dispozitave të ligjit 
krijoheshin boshllëqe edhe lidhur me pensionet e 
parakohshme për vjetërsi shërbimi të ushtarakëve, 
Gjykata i rekomandoi Këshillit të Ministrave dhe 
Kuvendit të Shqipërisë të merrnin masa për të bërë 
rishikimin në tërësi të ligjit në përputhje me 
vendimin e saj. 

31. Në vijim u miratua një ligj tjetër për sigurimin 
shoqëror suplementar të ushtarakëve të Forcave të 
Armatosura, ligji nr. 10142/2009, i cili hyri në fuqi 
në datën 27.6.2009. Ky ligj shfuqizoi si ligjin nr. 
8087/1996, ashtu edhe ligjin nr. 9418/2005, 
përveçse edhe pikat 1 dhe 2 të nenit 35 të ligjit nr. 
9210/2004. Në nenin 29 ligji parashikoi rillogaritjen 
e të drejtave të njohura, sipas të cilit dispozitat e ligjit 
nr. 8087/1996 zbatohen deri në datën e hyrjes në 
fuqi të këtij ligji (pika 1). Pensionet e parakohshme 
të caktuara në përputhje me ligjin nr. 8087/1996, si 
edhe ato të caktuara me vendime të gjykatave, 
pavarësisht nga mosha e vjetërsia në punë, në çastin 
e fillimit të së drejtës, do të rillogariten, rillogaritje e 
cila bëhet sipas rregullave të përcaktuara në këtë ligj 
dhe në bazë të pagave referuese, në çastin që i ka 
lindur e drejta për përfitim, masë përfitimi të 
rivlerësuar mbi të cilën zbatohen koeficientet e 
rritjes apo të indeksimit të pensionit, sipas 
vendimeve të veçanta të Këshillit të Ministrave, nga 
çasti i lindjes të së drejtës dhe deri në datën e hyrjes 
në fuqi të këtij ligji. Masa e pensionit, e rivlerësuar si 
më lart, në datën e hyrjes në fuqi të këtij ligji, 
vlerësohet si shumë përfundimtare e pensionit të 
parakohshëm për vjetërsi shërbimi ose e pensionit 
suplementar (pika 2). Pensionet për vjetërsi 
shërbimi, kur plotësohen kriteret e nenit 11 të ligjit 
nr. 8087/1996 dhe kur e drejta për përfitim ka lindur 
në harkun kohor l.1.1999 deri në datën e hyrjes në 
fuqi të këtij ligji, por nuk është caktuar, llogariten 
sipas kritereve të këtij ligji (pika 3). 

32. Dispozita të këtij ligji, përfshirë edhe nenin 29 
të tij, janë bërë objekt kontrolli kushtetues dhe 
Gjykata, me vendimin nr. 33/2010, ndërsa ka 
shfuqizuar pikën 2 të nenit 14 dhe nenin 27 të ligjit 
nr. 10142/2009, nuk ka pranuar kërkesat në lidhje 
me nenin 29 të ligjit. Lidhur me këtë të fundit, 
Gjykata ka vërejtur se ajo mund të ulte/pakësonte 
ose rriste të drejtat e fituara. Duke mos mohuar 
interesat dhe pritshmëritë e ligjshme të qytetarëve 
nga ndryshimet në legjislacion dhe synimin e shtetit 
për të ndryshuar një situatë të rregulluar më parë 
vetëm nëse ai sjell pasoja pozitive, Gjykata ka 

vlerësuar se mund të zbatohet një interpretim 
pajtues i kësaj dispozite dhe konkretisht se 
rillogaritja e të drejtave të fituara në zbatim të ligjeve 
të mëparshme ose dhe të vendimeve të gjykatave të 
bëhet vetëm në rast se ndryshon pozitivisht, pra 
përmirëson situatën e përfituesve, pasi në të kundërt 
do të ishim përpara cenimit të parimit të sigurisë 
juridike, cenim për justifikimin e të cilit për një 
interes të rëndësishëm publik subjektet e interesuara 
nuk dhanë argumente. 

33. Këshilli i Ministrave në vijim miratoi aktin 
normativ nr. 5, datë 10.11.2010, “Për disa shtesa dhe 
ndryshime në ligjin nr. 10142, datë 15.5.2009 ...”, akt 
normativ i cili bënte disa ndryshime në masën dhe 
mënyrën e përllogaritjes së pensionit suplementar të 
ushtarakëve të liruar. Ky akt normativ me fuqinë e 
ligjit u miratua me ligjin nr. 10367, datë 23.12.2010. 
Këto akte normative u bënë objekt i kontrollit 
kushtetues dhe Gjykata, me vendimin nr. 2/2013 
rrëzoi kërkesën për shfuqizimin e tyre. Gjykata 
vlerësoi se përmes akteve të kundërshtuara masa e 
përfitimit të sigurimit suplementar është zvogëluar si 
pasojë e vendosjes si pagë referuese pagën mujore 
neto, por pavarësisht se parimi i sigurisë juridike 
është prekur nga rregullimi i ri, ndërhyrja në këtë rast 
është bërë duke respektuar kriteret kushtetuese të 
parashikuara nga neni 17, pika 1, i Kushtetutës, 
konkretisht mbrojtjen e interesit publik, vendosjen e 
një raporti të drejtë midis së drejtës së cenuar dhe 
qëllimit që synohet të arrihet nëpërmjet ndërhyrjes 
legjislative, si dhe ruajtjen e thelbit të së drejtës për 
sigurim shoqëror.  

34. Në lidhje me zbatimin në kohë dhe efektin 
prapaveprues të legjislacionit për pensionin e 
parakohshëm, si dhe skemën e zbatueshme për 
llogaritjen e masës së këtij pensioni, për shkak të 
qëndrimeve të ndryshme të gjykatave, Kolegjet e 
Bashkuara të Gjykatës së Lartë, me vendimin nr. 
3/2016, kanë arritur në përfundimin njësues se, në 
referim të nenit 29, pika 1, të ligjit nr. 10142/2009, 
në gjykimin e mosmarrëveshjeve për pensionet e 
parakohshme për vjetërsi shërbimi, për periudhën 
nga data 1.1.1999 deri në hyrjen në fuqi të ligjit nr. 
10142/2009, pensioni i parakohshëm për vjetërsi 
shërbimi do të përllogaritej sipas ligjit nr. 8087/1996 
(të ndryshuar me ligjin nr. 8521/1999). Sipas atyre 
kolegjeve, zbatimi në këtë mënyrë i nenit 29 të ligjit 
nr. 10142/2009 bën që të mos zbatohet ligji nr. 
9418/2005 (i ndryshuar me ligjin nr. 9481/2006), 
për përfituesit që u ka lindur e drejta për pension të 

parakohshëm për vjetërsi shërbim në kohën kur ky 
ligj ka qenë në fuqi dhe se cenimi i parimit të sigurisë 
juridike në këtë rast diktohej nga interesi publik, 
mbrojtja e të cilit ka përparësi sikurse Gjykata ka 
pranuar në vendimet e saj nr. 33/2010 dhe nr. 
2/2013. Po sipas tyre, zbatimi me fuqi 
prapavepruese i nenit 29 të ligjit është në përputhje 
me Kushtetutën, sikurse është vlerësuar edhe në 
vendimet në fjalë të Gjykatës. 

35. Gjithashtu, sipas Kolegjeve të Bashkuara, ligji 
nr. 9210/2004 kishte hequr kufizimin në masën e 
pensionit të parakohshëm për vjetërsi shërbimi të 
parashikuar, por zbatimi i parashikimit ligjor të këtij 
ligji ishte i kushtëzuar me nxjerrjen e rregullimeve 
ligjore në fushën e sigurimeve shoqërore 
suplementare të ushtarakëve në zbatim të këtij 
ndryshimi. Caktimi i pensionit të parakohshëm, 
sipas nenit 11 të ligjit nr. 8087/1996 (i ndryshuar me 
ligjin nr. 8521/1999), bëhej duke u llogaritur sipas 
skemës: a) 50% e pagës referuese mbi të cilën ishte 
derdhur kontributi; b) për çdo vit tjetër të vjetërsisë 
së shërbimit mbi 12 vjet për gratë dhe 15 vjet për 
burrat masa e pensionit shtohej me 2% të pagës 
referuese. Por masa e përgjithshme e pensionit të 
parakohshëm nuk mund të kalonte masën e 
pensionit maksimal të pleqërisë në shkallë vendi. 
Tavani i vendosur në lidhje me masën e pensionit të 
parakohshëm në nenin 11 të ligjit nr. 8087/1996, të 
ndryshuar, duhet të zbatohej për të gjithë masën e 
pensionit të parakohshëm. 

36. Për sa më lart, në rastin në shqyrtim, nisur nga 
thelbi i parashtrimeve të kërkuesit, si dhe bazuar në 
standardet kushtetuese të sipërcituara, Gjykata do të 
analizojë nëse interpretimi që Gjykata Adminis-
trative e Apelit dhe Gjykata e Lartë i kanë bërë ligjit 
material të zbatueshëm në mosmarrëveshjen objekt 
gjykimi i ka cenuar kërkuesit të drejtën për pension 
të parakohshëm për vjetërsi shërbimi, të përfituar 
për shkak të parashikimeve ligjore, pra nëse në 
interpretimin që ato gjykata i kanë bërë ligjit të 
zbatueshëm në rastin e kërkuesit ka ose jo elemente 
të arbitraritetit. 

37. Në çështjen në shqyrtim, Gjykata vëren se 
kërkuesit, si ushtarak i dalë në rezervë, e drejta për 
pension të parakohshëm i ka lindur në datën 
1.9.2008. Trajtimi i tij me këtë pension është bazuar 
në ligjin nr. 8087/1996, të ndryshuar me ligjin nr. 
8521/1999 dhe është caktuar në masën 19.030 lekë 
në muaj, sipas aktit administrativ nr. 35/2009 të 
DRSSH-së, Tiranë, cili është kundërshtuar 

gjyqësisht nga kërkuesi. Me vendimin nr. 10268, datë 
15.12.2011, Gjykata e Rrethit Gjyqësor Tiranë ka 
vlerësuar se pensioni i parakohshëm i kërkuesit është 
në masën e 50 % të pagës referuese mbi të cilën 
është derdhur kontributi dhe për çdo vit tjetër të 
vjetërsisë në shërbim mbi këtë masë shtohej 2% e 
pagës referuese, në përputhje me pikën 1 të nenit 35 
të ligjit nr. 9210/2004 dhe nenet 13 e 14 të ligjit nr. 
9418/2005. Sipas saj, këto dispozita ligjore nuk 
parashikonin kufizimin e zbatuar nga DRSSH-ja, 
Tiranë, bazuar në nenin 11 të ligjit nr. 8087/1996 (të 
ndryshuar me ligjin nr. 8521/1999), sipas të cilit 
masa e pensionit të parakohshëm nuk duhet të 
kalojë masën e pensionit maksimal të pleqërisë në 
shkallë vendi, përveçse ky kufizim ishte shfuqizuar 
nga neni 49 i ligjit nr. 9210/2004. Po sipas gjykatës, 
rillogaritja e pensionit të parakohshëm për kërkuesin 
dhe pagimi i diferencave të tij shtrihej deri në datën 
30.6.2009, e hyrjes në fuqi të ligjit nr. 10142/2009, 
datë pas së cilës pensioni i tij i nënshtrohej 
rillogaritjes sipas nenit 29 të këtij ligji, rillogaritje e 
cila nuk ishte bërë ende nga DRSSH-ja, Tiranë.  

38. Gjykata e Apelit Tiranë ka vlerësuar të drejtë 
qëndrimin e gjykatës së rrethit për sa i përket 
legjislacionit të zbatueshëm, duke arsyetuar se 
DRSSH-ja duhej t’i paguante kërkuesit diferencën e 
pensionit të parakohshëm deri në momentin e 
zbatimit të ligjit nr. 10142/2009 e t’i rillogariste këtë 
pension në zbatim të këtij ligji e VKM-së nr. 
793/1010, të ndryshuar me VKM-në nr. 252, datë 
9.2.2011. Ndërsa, për sa i përket përfitimit të 
pensionit të parakohshëm pas datës 30.6.2009, 
gjykata e apelit ka vënë në dukje se rillogaritja e tij, 
sipas nenit 29 të ligjit nr. 10142/2009, nuk ishte bërë 
konflikt gjykimi, ndaj nuk mund të gjykohej një 
konflikt që nuk kishte ekzistuar vetëm mbi 
pretendimin e kërkuesit se ai nuk duhej të ndodhte.  

39. Vendimi i mësipërm i gjykatës së apelit është 
prishur nga Kolegji Administrativ i Gjykatës së 
Lartë. Sipas këtij kolegji, gjykatat e faktit kanë 
zbatuar gabim ligjin material dhe në rigjykim duhet 
të mbajnë në konsideratë vendimin e Gjykatës nr. 
2/2013 dhe orientimet e vendimit unifikues nr. 
3/2016 të Kolegjeve të Bashkuara të Gjykatës së 
Lartë. 

40. Në rigjykim, me vendimin nr. 67 (86-2024-
82), datë 29.1.2024, Gjykata Administrative e Apelit 
ka vendosur ndryshimin e vendimit të gjykatës së 
rrethit dhe rrëzimin e padisë së kërkuesit. Sipas asaj 
gjykate, pavarësisht se në kohën e caktimit të 

pensionit të parakohshëm të kërkuesit kanë qenë në 
fuqi ligji nr. 8087/1996, i ndryshuar me ligjin nr. 
8521/1999 dhe me ligjin nr. 9210/2004, si dhe ligji 
nr. 9418/2005, i ndryshuar me ligjin nr. 9481/2006, 
referuar përfundimeve të arritura në vendimin 
unifikues nr. 3/2016 të Kolegjeve të Bashkuara të 
Gjykatës së Lartë, për periudhën 1.9.2008–
30.6.2009, ligji i zbatueshëm në rastin konkret nuk 
është ligji nr. 9418/2005, i ndryshuar me ligjin nr. 
9481/2006, por ligji nr. 8087/1999, i ndryshuar me 
ligjin nr. 8521/1999, i cili është zbatuar edhe në 
rastin konkret. Për rrjedhojë, gjykata e apelit ka 
vlerësuar se gjykata e rrethit nuk ka zbatuar drejt 
ligjin material, ndërkohë që llogaritja e pensionit të 
parakohshëm të kërkuesit nga DRSSH-ja, Tiranë 
është bërë në përputhje me formulën e nenit 11 të 
ligjit nr. 8087/1996, të ndryshuar. Kurse për 
periudhën në vijim, pra nga data 1.7.2009, sipas 
gjykatës së apelit, pensioni i parakohshëm i kërkuesit 
është rillogaritur sipas nenit 29 të ligjit nr. 
10142/2009, në përputhje me formulën e 
parashikuar në nenin 14 të tij, dispozitë e cila i ishte 
nënshtruar kontrollit kushtetues, duke mos u gjetur 
ajo antikushtetuese nga Gjykata në vendimin nr. 
2/2013.  

41. Çështja në vijim i është nënshtruar kontrollit 
nga Kolegji Administrativ i Gjykatës së Lartë i cili, 
me vendimin nr. 00-2024-2861, datë 21.6.2024, ka 
vendosur mospranimin e rekursit të kërkuesit, me 
arsyetimin se shkaqet e tij nuk mbështeteshin në 
asnjë prej rasteve të parashikuara në nenin 58 të ligjit 
nr. 49/2012. 

42. Bazuar në standardet e mësipërme dhe duke 
pasur në konsideratë rrethanat e rastit konkret, 
Gjykata vëren se kërkuesit i ka lindur e drejta për 
pension të parakohshëm në datën 1.9.2008, moment 
në të cilin kjo e drejtë rregullohej nga nenet 13 dhe 
14 të ligjit nr. 9418/2005, të ndryshuar me ligjin nr. 
9481/2006, të cilat përcaktonin kushtet dhe kriteret 
për përfitimin e pensionit të parakohshëm dhe 
masën e tij, për të cilën përcaktohej se ajo ishte 50% 
e pagës referuese dhe për çdo vit tjetër të vjetërsisë 
së shërbimit mbi përcaktimin e mësipërm, masa e 
pensionit shtohej me 2% të pagës referuese, por 
masa e pensionit të parakohshëm nuk mund të ishte 
më e madhe se 5-fishi i pensionit bazë për ushtarakët 
që mbanin gradën “Kolonel”. Ndërkohë, sikurse u 
theksua më lart (shih paragrafët 27 e 28 të vendimit), për 
shkak të shfuqizimit me ligjin nr. 9210/2004 të 
tavanit të masës së pensionit maksimal të pleqërisë, 

si dhe parashikimeve të nenit 33 të ligjit nr. 
9418/2005, sipas të cilit, me hyrjen e tij në fuqi, ligji 
nr. 8087/1996 dhe aktet e dala në zbatim të tij nuk 
do të zbatoheshin për ushtarakët e Forcave të 
Armatosura që përfitonin sipas këtij ligji, kërkuesi 
kishte pritshmëri të ligjshme se ai do të përfitonte 
nga këto dispozita, pra se ndaj atij nuk do të zbatohej 
tavan/kufizim në masën e pensionit të 
parakohshëm (referuar ligjit nr. 9210/2004) apo se 
ky kufizim do të ishte deri në 5-fishin e pensionit 
bazë (referuar ligjit nr. 9418/2005, të ndryshuar me 
ligjin nr. 9481/2006).  

43. Megjithatë, Gjykata konstaton se pavarësisht 
momentit kur kërkuesit i ka lindur e drejta për 
pension të parakohshëm dhe ligjit në fuqi në atë 
moment, konkretisht të ligjit nr. 9418/2005, të 
ndryshuar me ligjin nr. 9481/2006, Gjykata 
Administrative e Apelit ka arritur në përfundimin se 
ky ligj nuk zbatohej, por zbatohej ligji nr. 
8087/1996, i ndryshuar me ligjin nr. 8521/1999, 
megjithëse neni 33 i ligjit të parë parashikonte 
shprehimisht se ky i dyti nuk do të zbatohej për 
ushtarakët e Forcave të Armatosura, që përfitonin 
sipas këtij ligji (ligjit të parë) (shih paragrafin 29 të këtij 
vendimi). Për këtë ajo gjykatë i është referuar 
përfundimit të arritur në vendimin unifikues nr. 
3/2016 të Kolegjeve të Bashkuara të Gjykatës së 
Lartë, sipas të cilave, referuar nenit 29, pika 1, të ligjit 
nr. 10142/2009, për periudhën nga data 1.1.1999 
dhe deri në hyrjen në fuqi të ligjit nr. 10142/2009, 
pensioni i parakohshëm për vjetërsi shërbimi do të 
përllogaritej sipas ligjit nr. 8087/1996 (të ndryshuar 
me ligjin nr. 8521/1999), përfshirë edhe për 
përfituesit që u ka lindur e drejta për pension të 
parakohshëm për vjetërsi shërbim në kohën kur në 
fuqi ka qenë ligji nr. 9418/2005 (i ndryshuar me 
ligjin nr. 9481/2006), ligj i cili nuk zbatohej. Po sipas 
atyre kolegjeve, zbatimi me fuqi prapavepruese i 
nenit 29 të ligjit është në përputhje me Kushtetutën, 
sikurse është vlerësuar edhe në vendimet e Gjykatës 
nr. 33/2010 dhe nr. 2/2013 (shih paragrafin 35 të këtij 
vendimi). Megjithatë, objekt rregullimi i nenit 29 të 
ligjit nr. 10142/2009 është rillogaritja e të drejtave të 
njohura, ku pika 1 e tij përcakton zbatimin e 
dispozitave të ligjit nr. 8087/1996 deri në datën e 
hyrjes në fuqi të këtij ligji (nr. 10142/2009), duke 
mos u shprehur për ndonjë efekt prapaveprues të 
ligjit në fjalë, por as për (pa)zbatueshmërinë e ligjit 
nr. 9418/2005 apo rregullimin ndryshe të pasojave 
të ardhura nga zbatimi i tij. Po ashtu, edhe në 

vendimet e referuara në Gjykatës nuk ka ndonjë 
vlerësim në lidhje me (pa)zbatueshmërinë e ligjit nr. 
9418/2005 për periudhën që ai ka qenë në fuqi dhe 
as për zbatimin në mënyrë përjashtimore me efekt 
prapaveprues të ligjit nr. 10142/2009, pra me qëllim 
rregullimin e ndonjë prej atyre situatave të cilat, në 
aspektin kushtetues, në këndvështrim të parimit të 
sigurisë juridike, do të lejonin, përjashtimisht, 
zbatimin me efekt prapaveprues të këtij ligji ndaj 
situatave apo marrëdhënieve të lindura përpara 
hyrjes së tij në fuqi (shih paragrafët 33 dhe 34 të këtij 
vendimi).  

44. Gjithashtu, përtej kësaj, Gjykata konstaton se 
ndonëse me ligjin nr. 9210/2004 tavani i masës së 
pensionit maksimal të pleqërisë ishte shfuqizuar, 
Gjykata Administrative e Apelit për pensionin e 
parakohshëm të kërkuesit për periudhën 1.9.2008–
30.6.2009, duke u bazuar në nenin 11 të ligjit nr. 
8087/1996, të ndryshuar me ligjin nr. 8521/1999, ka 
përcaktuar se masa e përgjithshme e pensionit të 
parakohshëm nuk mund të kalonte masën e 
pensionit maksimal të pleqërisë në shkallë vendi, 
duke vlerësuar edhe ajo se ligji nr. 9210/2004 nuk 
mund të zbatohej, pasi nuk kishin dalë aktet 
nënligjore në zbatim të tij.  

45. Duke arsyetuar si më lart, Gjykata 
Administrative e Apelit duket se nuk ka mbajtur 
parasysh rregullimet e nenit 37, pika 1, të ligjit nr. 
49/2012, sipas të cilit gjykata e shqyrton ligjshmërinë 
e veprimit administrativ që kundërshtohet në bazë 
të situatës ligjore dhe faktike që ekzistonte në kohën 
e kryerjes së veprimit konkret administrativ, si dhe 
nuk e ka llogaritur masën e pensionit sipas kushteve 
e kritereve të parashikimeve ligjore në fuqi për atë 
periudhë. Prandaj, në vlerësimin e Gjykatës vendimi 
i gjykatës së apelit nuk duket se ka përmbushur 
konceptin e një gjykimi të drejtë në kuptim të 
parashikimit të nenit 42 të Kushtetutës.  

46. Nga ana tjetër, Gjykata vëren se përmbajtja e 
ligjit nr. 9210/2004 dhe e nenit 29 të ligjit nr. 
10142/2009, si dhe mënyra e interpretimit të tyre 
nga gjykata e apelit nuk rezultojnë të jenë analizuar 
nga Gjykata e Lartë. Gjithashtu, ajo nuk shprehet 
përse ligji nr. 9418/2005 i ndryshuar me ligjin nr. 
9481/2006, i identifikuar nga gjykata e rrethit si i 
zbatueshëm për periudhën 1.9.2008–30.6.2009, 
është i pazbatueshëm në rastin konkret dhe se i tillë 
është ligji nr. 8087/1996, i ndryshuar me ligjin nr. 
8521/1999, si dhe pse në rastin në shqyrtim kishte 
vend për zbatimin e vendimit unifikues për këtë 

periudhë dhe përse ligji i identifikuar si i zbatueshëm 
nga gjykata e apelit vijon të përmbajë kufizim të 
masës së pensionit të parakohshëm (jo më shumë se 
masa e pensionit maksimal të pleqërisë në shkallë 
vendi), në një kohë kur ky kufizim është shfuqizuar. 
Në këtë drejtim, nuk duket se Gjykata e Lartë u ka 
dhënë përgjigje shkaqeve të paraqitura në rekurs në 
lidhje me ligjin e zbatueshëm në rastin konkret, 
sikundër edhe për sa i përket zbatimit të kritereve 
ligjore të parashikuara nga ligji nr. 8087/1996, i 
ndryshuar me ligjin nr. 8521/1999, për periudhën 
1.9.2008–30.6.2009, si pasojë e shfuqizimit me ligjin 
nr. 9210/2004 të masës së tavanit të pensionit të 
parakohshëm. 

47. Nisur nga sa më lart, Gjykata vlerëson se 
Gjykata e Lartë si gjykatë ligji duhet t’u kthente 
përgjigje pretendimeve të kërkuesit për ligjin e 
zbatueshëm dhe kriteret e përcaktimit të masës së 
pensionit të parakohshëm për vjetërsi shërbimi. Për 
sa i përket këtij të fundit, ajo gjykatë nuk mund të 
mjaftohej me një arsyetim të kufizuar, por duhet të 
mbante qëndrim dhe të arsyetonte qoftë për sa i 
përket ligjit të zbatueshëm, ashtu edhe në veçanti në 
drejtim të masës së kufizimit të pensionit të 
parakohshëm të kërkuesit për periudhën 1.9.2008–
30.6.2009. Prandaj, vendimi i saj nuk plotëson 
kërkesat për një gjykim të drejtë në drejtim të 
standardit të arsyetimit të vendimit gjyqësor, duke i 
cenuar kërkuesit edhe parimin e sigurisë juridike në 
drejtim të së drejtës për pension të parakohshëm të 
fituar prej tij nga ligji.  

48. Për arsyet e lartpërmendura, Gjykata vlerëson 
se pretendimi i kërkuesit për cenimin e së drejtës së 
pensionit të parakohshëm për shkak të interpretimit 
të paarsyeshëm të ligjit është i bazuar. Megjithatë, 
Gjykata, duke mbajtur në konsideratë edhe rolin 
subsidiar të saj në respektimin e të drejtave dhe lirive 
themelore të njeriut, vlerëson se i përket Gjykatës së 
Lartë të kontrollojë ligjshmërinë e vendimmarrjes së 
gjykatave të faktit për interpretimin e ligjit material 
prej tyre, prandaj duhet të shfuqizohet vetëm 
vendimi i saj. 

49. Në përfundim, Gjykata çmon se sipas 
arsyetimit të mësipërm të këtij vendimi, kërkesa 
është e bazuar, ndaj ajo pranohet. 

 
PËR KËTO ARSYE, 

 
Gjykata Kushtetuese, në mbështetje të neneve 

131, pika 1, shkronja “f” dhe 134, pika 1, shkronja 

“i”, të Kushtetutës, si dhe neneve 72 e vijuese të ligjit 
nr. 8577, datë 10.2.2000, “Për organizimin dhe 
funksionimin e Gjykatës Kushtetuese të Republikës 
së Shqipërisë”, të ndryshuar, njëzëri, 

 
VENDOSI: 

 
1. Pranimin pjesërisht të kërkesës. 
2. Shfuqizimin e vendimit nr. 00-2024-2861, datë 

21.6.2024, të Kolegjit Administrativ të Gjykatës së 
Lartë, si të papajtueshëm me Kushtetutën e 
Republikës së Shqipërisë. 

3. Dërgimin e çështjes për shqyrtim në Gjykatën 
e Lartë. 

Ky vendim është përfundimtar dhe hyn në fuqi 
ditën e botimit në Fletoren Zyrtare. 

 
Marrë më 27.5.2025. 
Shpallur më 1.8.2025. 
 
Kryetare: Holta Zaçaj 
Anëtare: Fiona Papajorgji, Marsida Xhaferllari, 

Ilir Toska, Sandër Beci, Sonila Bejtja, Marjana 
Semini, Genti Ibrahimi 

 
VENDIM 

Nr. 236, datë 25.7.2025 
 

PËR MIRATIMIN E RREGULLORES 
“PËR PËRMBAJTJEN, PROCEDURËN 
DHE ADMINISTRIMIN E DOSJEVE  

TË PERSONELIT NË SISTEMIN  
E PROKURORISË” 

 
Bazuar në nenin 149/a, pika 1, germa “e”, të 

Kushtetutës të Republikës së Shqipërisë; në nenet 
164, pika 8, 184, germa “ë”, dhe 189, pika 1, germa 
“c”, të ligjit nr. 115/2016, “Për organet e qeverisjes 
së sistemit të drejtësisë”, i ndryshuar; dhe në nenin 
83, pika 4, të ligjit nr. 97/2016, “Për organizimin dhe 
funksionimin e Prokurorisë në Republikën e 
Shqipërisë”, i ndryshuar, me propozim të 
Komisionit të Planifikimit Strategjik, Administrimit 
dhe Buxhetit, sipas relacionit nr. 2014, datë 
16.7.2025, Këshilli i Lartë i Prokurorisë 

 
VENDOSI: 

 
1. Miratimin e rregullores “Për përmbajtjen, 

procedurën dhe administrimin e dosjeve të 

personelit në sistemin e prokurorisë”, sipas tekstit 
bashkëlidhur. 

2. Ky vendim hyn në fuqi në datën e botimit në 
Fletoren Zyrtare dhe publikohet në faqen zyrtare të 
internetit të Këshillit të Lartë të Prokurorisë. 

U shpall në Tiranë, sot, më 25.7.2025. 
 

KRYETAR 
Mirela Bogdani 

 
RREGULLORE  

PËR PËRMBAJTJEN, PROCEDURËN 
DHE ADMINISTRIMIN E DOSJEVE TË 

PERSONELIT NË SISTEMIN E 
PROKURORISË 

 
Neni 1 

Qëllimi 
 

Kjo Rregullore përcakton rregullat e hollësishme 
për përmbajtjen, procedurën dhe administrimin e 
dosjeve të personelit të nëpunësve civilë dhe 
punonjësve të administratës së sistemit të 
prokurorisë. 

 
Neni 2 

Fusha e zbatimit 
 
Ky vendim është i detyrueshëm për tu zbatuar 

nga Prokuroria e Përgjithshme, Prokuroria e 
Posaçme kundër Korrupsionit dhe Krimit të 
Organizuar, Prokuroria pranë Gjykatës së Apelit të 
Juridiksionit të Përgjithshëm, si edhe nga 
prokuroritë pranë gjykatave të shkallëve të para të 
juridiksionit të përgjithshëm. 

 
Neni 3 

Përkufizime 
 

Në kuptim të kësaj Rregulloreje, termat e 
mëposhtëm kanë këtë kuptim: 

1. “Dosja personale” është përmbledhja e 
dokumenteve dhe të dhënave përkatëse për çdo 
nëpunës civil dhe punonjës tjetër të sistemit të 
prokurorisë. 

2. “Kancelar” është kancelari i çdo prokurorie, 
sipas kuptimit që i jep ligji nr. 97/2016, “Për 
organizimin dhe funksionimin e Prokurorisë”. 

3. “Nëpunësi civil” është nëpunësi, statusi i të cilit 
rregullohet nga ligji nr. 97/2016, “Për organizimin 



Fletorja Zyrtare 
 

 Viti 2025 – Numri147 

 

Faqe|20382 

dhe funksionimin e Prokurorisë në Republikën e 
Shqipërisë”, i ndryshuar, si edhe nga legjislacioni 
tjetër në fuqi. 

4. “Personeli i prokurorisë” përbëhet nga 
nëpunësit civilë dhe punonjësit e tjerë. 

5. “Punonjës tjetër” është punonjësi, statusi i të 
cilit rregullohet me Kodin e Punës dhe që kryen 
veprimtari administrative, si mirëmbajtjeje, 
shërbimi, ruajtjeje dhe nuk ushtron një funksion 
publik. 

6. “Regjistri Qendror i Personelit” është baza 
unike elektronike e të dhënave e administruar nga 
Departamenti i Administratës Publike, ku 
reflektohen të dhënat e personelit. 

 
Neni 4 

Përmbajtja e dosjes personale 
 
1. Dosja personale e personelit të prokurorisë 

është individuale dhe përmban të dhëna të karakterit 
të përgjithshëm, profesional, akademik, masa 
disiplinore, të dhëna për vlerësimin e rezultateve në 
punë, si dhe të dhëna të tjera, sipas lidhjeve 1 e 2, që 
i bashkëlidhen këtij vendimi dhe janë pjesë 
përbërëse e tij. 

2. Dosja personale e personelit të prokurorisë 
përmban:  

a) Fleta prezantuese e dosjes personale, e 
plotësuar sipas lidhjes nr. 1 bashkëlidhur; 

b) Fletë inventari e dosjes personale, që përmban 
listën e dokumenteve pjesë të dosjes, sipas lidhjes nr. 
2, bashkëlidhur;  

c) Fotokopje e letërnjoftimit; 
ç) Certifikatë personale;  
d) Certifikatë e gjendjes familjare; 
dh) Deklaratë personale mbi adresën e banimit, 

sipas lidhjes nr. 3; 
e) Diplomë që vërteton përfundimin e studimeve 

të larta, sipas kërkesave ligjore; diplomat që janë 
lëshuar nga Institucione të Arsimit të Lartë, jashtë 
vendit, duhet të jenë të përkthyera dhe të 
shoqërohen edhe me dokumentin e njohjes nga 
institucionet përkatëse, sipas legjislacionit të arsimit 
të lartë; 

ë) Lista e notave të studimeve universitare, të 
çfarëdolloj niveli që ka përfunduar studimet 
nëpunësi civil; në rastin kur arsimimi është kryer 
jashtë vendit, duhet të depozitohet edhe dokumenti 
i njohjes së tyre nga institucionet përkatëse, sipas 
legjislacionit të arsimit të lartë; 

f) Dokument i laurimit me gradë shkencore apo 
tituj shkencorë; në rastin kur gradat apo titujt 
shkencorë janë përfituar jashtë vendit, duhet të 
depozitohet edhe dokumenti i njohjes së tyre nga 
institucionet përkatëse, sipas legjislacionit të arsimit 
të lartë; 

g) Certifikatat ose diplomat e kualifikimeve, të 
specializimeve, apo trajnimeve të lidhura me 
pozicionin e punës; 

gj) Dëshmi e mbrojtjes së gjuhëve të huaja; 
h) Akti i emërimit në pozicionin e punës; 
i) Akti i dhënies së masës disiplinore; 
j) Libreza e punës; 
k) Raporti i lëshuar nga komisioni mjekoligjor, si 

dhe konfirmimi për kryerjen e kontrollit mjekësor 
bazë. 

3. Në rastin e punonjësve të tjerë, për të cilët nuk 
kërkohet që të kenë përfunduar studimet e larta 
universitare, dokumentet e përmendura në germat 
“e” dhe “ë” zëvendësohen me diplomën që vërteton 
përfundimin e shkollës së mesme. Në këto raste nuk 
kërkohen edhe dokumentet e përmendura në 
germat “f” dhe “g”. 

4. Dokumentet duhet të jenë origjinale ose 
fotokopje të vërtetuara me noteri.  

5. Dosja personale, me dokumentet e 
përmendura në këtë dispozitë, skanohet dhe ruhet 
edhe në format PDF. 

 
Neni 5 

Administrimi i dosjes personale 
 
1. Sekretari i Përgjithshëm, në rastin e 

Prokurorisë së Përgjithshme, dhe kancelari, ose sipas 
rastit kryesekretari, në rastin e prokurorive të tjera, 
nëpërmjet njësisë së burimeve njerëzore janë 
përgjegjës për mbajtjen, plotësimin, sistemimin dhe 
administrimin e dosjeve të personelit të prokurorisë. 

2. Dosja ruhet në mënyrë fizike dhe elektronike, 
në përputhje me legjislacionin për arkivat dhe 
mbrojtjen e të dhënave personale. 

3. Me ndërprerjen e marrëdhënies së punës, dosja 
i dorëzohet punonjësit dhe institucioni mban një 
kopje të saj. 

4. Dosja personale ruhet për të paktën 10 vjet pas 
përfundimit të marrëdhënies së punës dhe më pas 
arkivohet sipas rregullave të përgjithshme të 
arkivave shtetërorë. 

 
 



Fletorja Zyrtare 
 

Viti 2025 – Numri 147 

 

Faqe|20383 

Neni 6 
Përditësimi i dosjeve personale 

 
1. Çdo nëpunës/punonjës i personelit të 

prokurorisë është i detyruar t’u përgjigjet menjëherë 
kërkesave të njësisë së burimeve njerëzore për të 
gjitha të dhënat e përcaktuara në nenin 4 të kësaj 
Rregulloreje, si dhe të njoftojë menjëherë për 
ndryshimin e tyre, duke paraqitur edhe dokumentin 
përkatës që vërteton këto ndryshime. 

2. Personeli i prokurorisë mban përgjegjësi ligjore 
individuale për vërtetësinë e të dhënave që jep për 
plotësimin e dosjes së personelit. 

3. Përditësimi i dosjes bëhet nga njësia 
përgjegjëse, brenda 10 ditëve nga dorëzimi i 
dokumentit përkatës. 

 
Neni 7 

Reflektimi në Regjistrin Qendror të 
Personelit 

 
1. Sekretari i Përgjithshëm dhe kancelari 

sigurojnë pasqyrimin e të dhënave në Regjistrin 
Qendror të Personelit (RQP), në përputhje me 
legjislacionin që rregullon organizimin dhe 
funksionimin e shërbimit civil në Shqipëri.  

2. Njësia e burimeve njerëzore ose kancelaria 
verifikon përputhshmërinë e përmbajtjes së dosjes 
me të dhënat në RQP, të paktën një herë në vit dhe 
çdo mospërputhje korrigjohet brenda 15 ditëve. 

 
Neni 8 

Konfidencialiteti dhe përdorimi i të dhënave 
 
1. Dosja personale, dokumentet që e përbëjnë 

atë, si edhe të dhënat që pasqyrohen në të, kanë 
karakter konfidencial. 

2. Personat që kanë të drejtë të njihen me këtë 
dosje janë: 

a) Personeli i prokurorisë, të cilit i përket dosja; 
b) Prokurori i Përgjithshëm; 
c) Drejtuesit e Prokurorisë, për personelin e 

prokurorisë të kësaj zyre; 
ç) Sekretari i Përgjithshëm, për personelin e 

prokurorisë të Prokurorisë së Përgjithshme; 
d) Kancelarët, për personelin e prokurorisë ku 

ata ushtrojnë detyrën; 
dh) Eprori direkt; 
e) Nëpunësit e njësisë së burimeve njerëzore; si 

edhe 
ë) Institucione të tjera të ngarkuara nga ligji. 
3. Ndalohet përdorimi i të dhënave për qëllime të 

papajtueshme me interesin institucional dhe të 
drejtën për privatësi. 

 
Neni 9 

Zbatimi i Rregullores 
 
1. Sekretari i Përgjithshëm, kancelarët pranë 

prokurorive të ndryshme, si edhe njësitë e burimeve 
njerëzore, janë përgjegjës për zbatimin e kësaj 
Rregulloreje. 

2. Në mungesë ose në pamundësi të ushtrimit të 
funksionit nga kancelari, ushtrimi i detyrave sipas 
nenit 5, të kësaj Rregulloreje, kryhet nga 
kryesekretari.  

 
Neni 10 

Dispozita tranzitore 
 
Sekretari i Përgjithshëm, kancelarët, ose sipas 

rastit, kryesekretari, janë të detyruar që brenda 3 
muajve nga hyrja në fuqi e kësaj Rregulloreje, për 
çdo personel të prokurorive, sipas kompetencës së 
tyre, të përgatisin dosjet personale sipas kërkesave të 
kësaj Rregulloreje. 

Lidhja nr. 1 
FLETË PREZANTUESE 

_____________________________________________________________________________________ 

 

Emër:  

Mbiemër:  

Atësia:  

Datëlindja:  

Gjinia:  

Vendlindja:  

Shtetësia:  

Gjendja civile:  

Adresa e përhershme:  

Adresa e përkohshme:  

Arsimi:  

Gradë shkencore/Titull shkencor:  

Certifikata/Kualifikime:  

Pozicioni:  

Data e fillimit:  

Ndryshim në pozicion: 

Data e largimit:  

Masë disiplinore:  

Subjekt i ILDKP-së:  

Subjekt i dekriminalizimit:  

Faqe|20385 

Lidhja nr. 2 
 

FLETË INVENTARI 
_____________________________________________________________________________________ 

 

Fotokopje e dokumentit të identitetit:  

Certifikata personale:  

Certifikata e gjendjes familjare:  

Diploma:  

Dokumenti i njohjes së diplomës:  

Lista e notave:  

Dokumenti i njohjes së listës së notave:  

Dokumenti i laureimit me gradë, apo titull shkencor:  

Dokumenti i njohjes së gradës, apo të titullit shkencor:  

Certifikatat/dokument për kualifikime/specializime:  

Dëshmi e mbrojtjes së gjuhëve të huaja:  

Akti i emërimit në pozicionin e punës:  

Libreza e punës:  

Raporti i lëshuar nga Komisioni Mjekoligjor:  

Raport për kryerjen e kontrollit mjekësor bazë:  

Lidhja nr. 3 
 

DEKLARATË PERSONALE 
_____________________________________________________________________________ 
 

Unë, i/e nënshkruari/a: 

Emri: _________________________ 

Mbiemri: ______________________ 

Atësia: _________________________ 

Funksioni/Pozicioni: _________________________ 

Deklaroj në mënyrë të vetëdijshme dhe të saktë të dhënat e mëposhtme lidhur me vendbanimin tim: 

Adresa e plotë e banimit: 

Rruga: ____________________________ 

Nr. ndërtese: ______________________ 

Hyrja: _____________________________ 

Apartamenti: _______________________ 

Njësia Administrative: ______________ 

Qyteti/fshati: ______________________ 

Qarku: ____________________________ 

Titulli mbi pronësinë për këtë banesë është (nënvizoni njërën): 

☐ Pronari 

☐ Qiramarrës 

☐ Huapërdorues 

☐ Tjetër (specifikoni): ____________________________ 

Deklaroj se të dhënat e mësipërme janë të vërteta dhe mbaj përgjegjësi për çdo pasaktësi të mundshme, 

sipas legjislacionit në fuqi. 

Data: ____ . ____ .________ 

Nënshkrimi: _________________________ 

 
 
 
 
 
 
 
 
 
 
 
 
 
 





Shënim : Ky dokument është gjeneruar dhe vulosur me anë 
të një proçedure automatike nga një sistem elektronik (Qendra e Botimeve Zyrtare) 

